NAKALA MTANDAO (ONLINE HANSARD)

BUNGE LA TANZANIA

MAJADILIANO YA BUNGE

MKUTANO WA SABA
Kikao cha Arobaini na Tatu — Tarehe 13 Juni, 2022
(Bunge Lilianza Saa Tatu Asubuhi)
DUA
Naibu Spika (Mhe. Mussa A. Zungu) Alisoma Dua
SPIKA: Waheshimiwa Wabunge, tukae.
Katibu.
NDG. NEEMA MSANGI - KATIBU MEZANI:
MASWALI NA MAJIBU

NAIBU SPIKA: Waheshimiwa Wabunge, tunaanza na
Ofisi ya Rais — TAMISEMI, Mheshimiwa Charles Muguta Kajege.

Na. 377
Uhaba wa Vyumba vya Madarasa
MHE. CHARLES M. KAJEGE aliuliza:-
Je, ni lini Serikali itakamilisha majengo ya shule na
zahanati ambayo yalijengwa kwa nguvu za wananchi katika

Jimbo la Mwibara?

NAIBU SPIKA: Mheshimiwa Waaziri.

NAIBU WAZIRI WA NCHI, OFISI YA RAIS, TAWALA ZA
MIKOA NA SERIKALI ZA MITAA (MHE. DKT. FESTO J. DUGANGE)
alijibu:-

Mheshimiwa Naibu Spika, kwa niaba ya Waziri wa
Nchi, Ofisi ya Rais — TAMISEMI, naomba kujibu swali la
Mheshimiwa Charles Muguta Kajege, Mbunge wa Jimbo la
Mwibara kama ifuatavyo:-

Mheshimiwa Naibu Spika, katika mwaka wa fedha
2021/2022 Serikali imetenga shilingi milioni 287.5 kwa ajili ya
ukamilishaji wa vyumba vya madarasa 14 katika Halmashauri
ya Wilaya ya Bunda. Aidha, katika mwaka wa fedha 2022/
2023 Serikali imetenga shilingi milioni 240 kwa ajili ya
kukamilisha vyumba vya madarasa 14 katika Jimbo la
Mwibara pamoja na ukamilishaji wa maabara tatu za kemia,
baiolojia na fizikia.

Mheshimiwa Naibu Spika, Serikali imeendelea kutoa
fedha kwa ajili ya kukamilisha maboma ya zahanati. Katika
mwaka wa fedha 2021/2022 Serikali imekwisha peleka
kwenye Jimbo la Mwibara shilingi milioni 100 kwa ajili ya
kukamilisha maboma mawiliya zahanati za Sozia na Ragata.
Aidha, katika mwaka wa fedha 2022/23 shilingi milioni 88
imetengwa kwa ajili ya ujenzi wa Zahanati ya Nyamitwebiri.

NAIBU SPIKA: Mheshimiwa Kajege.

MHE. CHARLES M. KAJENGE: Mheshimiwa Naibu Spika,
nashukuru kwa kunipa nafasi niulize swali moja na nasema ni
ombi; kwanza nachukua fursa hii kuipongeza Serikali kwa kazi
nzuri sana ambayo inafanyika katika jimbo langu. Naomba
Mheshimiwa Waziri anihakikishie kwamba baada ya Bunge
hili tutaongozana naye tuweze kwenda Mwibara ili
tukatembelee shule za msingi na zahanati husika.

NAIBU SPIKA: Mheshimiwa Waziri.

NAIBU WAZIRI WA NCHI, OFISI YA RAIS, TAWALA ZA
MIKOA NA SERIKALI ZA MITAA (MHE. DKT. FESTO J. DUGANGE):

Mheshimiwa Naibu Spika, naomba kujibu swali la nyongeza
la Mheshimiwa Charles Muguta Kajenge, Mbunge wa Jimbo
la Mwibara kama ifuatavyo:-

Mheshimiwa Naibu Spika, nimpongeze sana
Mheshimiwa Kajege kwa kazi kubwa anayofanya kuhakikisha
wananchi wa Jimbo la Mwibara lakini tupokee shukrani nyingi
na pongezi zake kwa Serikali yetu inayoongozwa na
Mheshimiwa Samia Suluhu Hassan na nimuhakikishie kwamba
tutaendelea kutekeleza miradi hii kwa mnufaa ya wananchi
wa Mwibara, lakini nikuhakikishie kwamba niko tayari
tuambatane pamoja baada ya Bunge hili kwenda Mwibara
kupita vituo, lakini pia na miradi mingine ya Serikali. Ahsante.

NAIBU SPIKA: Mheshimiwa Dkt. Mnzava.

MHE. DKT. CHRISTINA C. MNZAVA: Mheshimiwa Naibu
Spika, ahsante kwa kunipa nafasi; kwa kuwa Serikali
imeamasisha wananchi kujenga zahanati katika kila kata na
kukamilisha maboma hayo katika Halmashauri ya
Shinyanga?

NAIBU SPIKA: Mheshimiwa Naibu Waziri.

NAIBU WAZIRI WA NCHI, OFISI YA RAIS, TAWALA ZA
MIKOA NA SERIKALI ZA MITAA (MHE. DKT. FESTO J. DUGANGE):
Mheshimiwa Naibu Spika, naomba kujibu swali la nyongeza
la Mheshimiwa Dkt. Christine Mnzava, Mbunge wa Viti
Maalum kama ifuatavyo:-

Mheshimiwa Naibu Spika, ni kweli kwamba Serikali
ilihamasisha wananchi kwa nia njema ya kuhakikisha
kwamba wananchi wanapata zahanati na vituo vya afya
katika maeneo ya kimkakati na mpango wa Serikali ni
kukamilisha zahanati na maboma ya vituo hivyo katika
maeneo ya kimkakati kwa maana ya kata za kimakakati na
imefanyika sana kwa mfano katika mwaka mmoja maboma
ya zahanati 954 yamekamilishwa, mwaka ujao Serikali

imetenga bilioni 15 kwa ajili ya kukamilisha maboma 300 ya
zahanati, kwa hivyo kazi hii itaendelea kufanyika.
Nakushukuru sana.

NAIBU SPIKA: Waheshimiwa Wabunge, tunaendelea
Mheshimiwa Oliver Daniel Semuguruka.

Na. 378
Hitaji la Stendi ya Mabasi — Bukoba Mjini
MHE. OLIVER D. SEMUGURUKA aliuliza:-

Je, nilini Serikali itajenga stendi kuu ya mabasi Bukoba
Mjini?

NAIBU SPIKA: Mheshimiwa Naibu Waziri.

NAIBU WAZIRI WA NCHI, OFISI YA RAIS, TAWALA ZA
MIKOA NA SERIKALI ZA MITAA (MHE. DKT. FESTO J. DUGANGE):
alijibu:-

Mheshimiwa Naibu Spika, kwa niaba ya Waziri wa
Nchi, Ofisi ya Rais-TAMISEMI, naomba kujibu swali la
Mheshimiwa Oliver Daniel Semuguruka, Mbunge wa Viti wa
Maalum kama ifuatavyo:-

Mheshimiwa Naibu Spika, katika mwaka wa fedha
2017/2018, 2018/2019 na 2019/2020 Serikali ilipeleka jumla ya
shilingi milioni 835.95 kwa ajili ya kuanza ujenzi wa stendi mpya
ya mabasi katika eneo la Kyakailabwa Kata ya Nyanga.
Fedha hizo zilitumika kwa ajili ya ujenzi wa barabara ya
kuingilia stendi kwa kiwango cha lami, ujenzi wa vyoo, ujenzi
wa mabanda matatu ya abiria na kituo cha polisi
umekamilika. Aidha, ujenzi wa eneo la maegesho ya mabasi
na malori upo hatua ya changarawe.

Mheshimiwa Naibu Spika, Serikali katika mwaka wa
fedha 2022/2023 imejumuisha mradi wa stendi hiyo kwenye
Mpango wa TACTIC awamu ya pili. Ahsante.

4



NAKALA MTANDAO (ONLINE HANSARD)

NAIBU SPIKA: Mheshimiwa Oliver.

MHE. OLIVER D. SEMUGURUKA: Mheshimiwa
Naibu Spika, nashukuru na ninayo maswali mawili ya
nyongeza.

Kwa vile Serikali ilishaahidi kutoa bilioni moja kuanzia
Julai na tunaamini itakuja; je, sasa Manispaa ya Bukoba
Mjini ianze kutangaza tender kama TARURA
wanavyofanya?

Mheshimiwa Naibu Spika, swali langu la pili kwa kuwa
stendi ya Bukoba Mijini imewekwa katika miradi ya TACTIC,
naomba kujua utekelezaji wa mradi huu utaanza lini katika
Manispaa ya Bukoba?

NAIBU SPIKA: Mheshimiwa Waziri.

NAIBU WAZIRI WA NCHI, OFISI YA RAIS, TAWALA ZA
MIKOA NA SERIKALI ZA MITAA (MHE. DKT. FESTO J. DUGANGE):
Mheshimiwa Naibu Spika, ahsante sana naomba kujibu swali
la nyongeza la Mheshimiwa Oliver Daniel Semuguruka,
Mbunge wa Viti Maalum kama ifuatavyo:-

Mheshimiwa Naibu Spika, nimpongeze sana
Semuguruka kwa namna ambavyo anashirikiana kwa karibu
sana na Mheshimiwa Mbunge Stephen Byabato, Mbunge wa
Bukoba Mijini kuhakikisha miradi inakwenda vizuri, lakini
nimuhakikishie kwamba suala la ahadi ya Serikali ya bilioni
moja ni ahadi ya Serikali na tutahakikisha fedha hiyo
inakwenda mwaka wa fedha ujao tunaoanza Julai ili
kazi zianze. Lakini ni vema tusubiri fedha ziingie ndipo
tuanze kutangaza zabuni kwa ajili ya utekelezaji wa mradi
huo.

Mheshimiwa Naibu Spika, lakini pili kuhusiana mradi
wa TACTIC unaoanza awamu ya pilimwaka wa fedha baada
ya 2022/2023. Ahsante.

NAIBU SPIKA: Mheshimiwa Kabati.

MHE. DKT. RITTA E. KABATI: Mheshimiwa Naibu Spika,
ahsante sana kwa kunipa nafasi ili niulize swali dogo la
nyongeza.

Kwa kuwa Mkoa wetu wa Iringa kuna stendi ile ya
Igumbilo tunashukuru, lakini stendi ile iko mbali sana na
wananchiimekuwa ni mateso wananchi wamekuwa wakifika
usiku sana wanapigwa na wajambazi.

Je, hivi ni kanuni au sheria kwamba haya mabasi
yasishushe abiria katika stendii za zamani kwa sababu
wananchi wengi wengi wanapata mateso makubwa
sana?

NAIBU SPIKA: Mheshimiwa Waziri.

NAIBU WAZIRI WA NCHI, OFISI YA RAIS, TAWALA ZA
MIKOA NA SERIKALI ZA MITAA (MHE. DKT. FESTO J. DUGANGE):
Mheshimiwa Naibu Spika, ahsante sana, naomba kujibu swali
la nyongeza la Mheshimiwa Ritta Kabati, Mbunge wa Viti
Maalum kama ifuatavyo:-

Mheshimiwa Naibu Spika, lengo la Serikali siku zote ni
kuboresha huduma za wananchi, lakini pia kurahisisha Maisha
ya wananchi katika maeneo yao. Kwa hiyo naagiza Mkuu
wa Mkoa wa Iringa lakini na menejimenti nzima ya Mkoa wa
Iringa kufanya tathimini ya athari ambazo zinatokana na
kuacha kutumia stendi ya zamani na kutumia stendi mpya
peke yake na kuona busara inaongoza nini ili wananchi
wapunguziwe adha ya usafiri. Ahsante sana.

NAIBU SPIKA: Mheshimiwa Midimu.

MHE. ESTHER L. MIDIMU: Mheshimiwa Naibu Spika,
nakushukuru kwa kunipa nafasi ili niweze kuuliza swali dogo
la nyongeza.

Mheshimiwa Naibu Spika, Mheshimiwa Rais alipopita
Lamadi Wilaya ya Busega aliahidi ujenzi wa stendi, je, ni lini
utaanza ujenzi huo?



NAKALA MTANDAO (ONLINE HANSARD)

NAIBU SPIKA: Mheshimiwa Waziri.

NAIBU WAZIRI WA NCHI, OFISI YA RAIS, TAWALA ZA
MIKOA NA SERIKALI ZA MITAA (MHE. DKT. FESTO J. DUGANGE):
Mheshimiwa Naibu Spika, ahsante sana naomba kujibu swali
la nyongeza la Mheshimiwa Esther Midimu, Mbunge wa Viti
Maalum kama ifuatavyo:-

Mheshimiwa Naibu Spika, ahadi za viongozi wetu ni
maelekezo kwa Wizara na mimi nimhakikishie kwamba
tumeshapokea maelekezo hayo tunachofanya sasa
tunatafuta fedha, lakini tunafanya usanifu kwa ajili ya
kutafuta fedha, lakini tunafanya usanifu kwa ajili ya kuanza
kujenga stendi ya mabasi ya Busega baada ya kupata fedha
kwa ajili ya shughuli hiyo. Ahsante sana.

NAIBU SPIKA: Mheshimiwa Deo Sanga.

MHE. DEO K. SANGA: Mheshimiwa Naibu Spika,
nakushukuru kwa kunipa nafasi.

Mheshimiwa Naibu Spika, Mkoa wa Njombe stendiya
Mkoa iko Njombe na kwa sababu Njombe ni pembezoni mwa
mji, unapozungumzia mji ni Makambako ambako ndiyo
highway ya kwenda Malawi kwenda Songea, kwenda
Mbeya na kadhalika. Ni lini sasa stendi ya mabasi ya Mji wa
Makambako itajengwa?

NAIBU WAZIRI: Mheshimiwa Waziri.

NAIBU WAZIRI WA NCHI, OFISI YA RAIS, TAWALA ZA
MIKOA NA SERIKALI ZA MITAA (MHE. DKT. FESTO J. DUGANGE):
Mheshimiwa Naibu Spika, ahsante sana, naomba kujibu swali
la nyongeza la Mheshimiwa Deo Kasenyenda Sanga
almaarufu Jah People, Mwenyekiti wetu kama ifuatavyo:-

Mheshimiwa Naibu Spika, stendi ya Mkoa wa Njombe
ni kweli iko katika mji wa Njombe, lakininaomba tukubaliane
kwamba tunaichukua hoja hii ya Mheshimiwa Deo Sanga,
nafahamu Makambako pale tuna stendi, lakini ni stendi ya

mji inayohitaji maboresho kwa hiyo tutakaa mimi na
Mheshimiwa Sanga tukubaliane tuone Wizara inaweza
ikafanya nini kuboresha stendi pale Makambako Mijini.
Ahsante.

NAIBU SPIKA: Mheshimiwa Kasaka, Mheshimiwa
Chaurembo.

MHE. MASACHE N. KASAKA: Mheshimiwa Naibu Spika,
nashukuru kuweza kuniona.

Mheshimiwa Naibu Spika, Mkoa wa Mbea ni miongoni
mwa majiji makubwa katika nchi yetu ya Tanzania, lakini
mapka sasa hatuna stendi yenye hadhi ya jiji.

Je, ni lini sasa Serikali itajenga stendi yenye hadhi ya
jiji kwenye mkoa wetu wa Mbeya?

NAIBU SPIKA: Mheshimiwa Waziri.

NAIBU WAZIRI WA NCHI, OFISI YA RAIS, TAWALA ZA
MIKOA NA SERIKALI ZA MITAA (MHE. DKT. FESTO J. DUGANGE):
Mheshimiwa Naibu Spika, ahsante sana, naomba kujibu swali
la nyongeza la Mheshimiwa Kasaka, Mbunge wa Jimbo la
Lupa kama ifuatavyo:-

Mheshimiwa Naibu Spika, ni kweli Jiji la Mbeya ni jiji
kubwa, lakini bado tunachangamoto ya stendiinayofanana
na hadhi ya Jiji la Mbeya, lakini nikuhakikishie Mheshimiwa
Mbunge, Mheshimiwa Tulia Ackson, Mbunge wa Mbeya Mijini
pia amekuwa akifuatilia sana suala hilo nakushukuru sana
kwa kumuunga mkono, lakini Serikali inafanya tathimini na
tumeshaelekeza Halmashauri ya Jiji la Mbeya kuleta andiko
la mapendekezo ya kujenga stendiilituone kama wanaweza
kujenga kwa mapato ya ndani au kama mradi wa kimkakati
ili Serikali tutafute fedha kwa ajili ya ujenzi huo. Ahsante.

NAIBU SPIKA: Mheshimiwa Chaurembo.

MHE. ABDALLAH J. CHAUREMBO: Mheshimiwa Naibu
Spika, je, Serikali ina mpango gani wa kujenga stendi ya
mikoani katika Jimbo la Mbagala hasa Mikoa ya Kusini?

NAIBU SPIKA: Mheshimiwa Waziri.

NAIBU WAZIRI WA NCHI, OFISI YA RAIS, TAWALA ZA
MIKOA NA SERIKALI ZA MITAA (MHE. DKT. FESTO J. DUGANGE):
Mheshimiwa Naibu Spika, ahsante sana, naomba kujibu swali
la nyongeza la Mheshimiwa Abdallah Chaurembo, Mbunge
wa Mbagala kama ifuatavyo:-

Mheshimiwa Naibu Spika, eneo la Mbagala ni eneo
ambalo wananchi wengi wa Mikoa ya Kusini wanatumia
kama sehemu ya kufikia au kuanza safari kuelekea mikoa ya
Kusini, kwa hiyo nimuombe Mheshimiwa Mbunge lakini niagize
Halmashauri ya Manispaa ya Temeke kufanya tathimini ya
uwezekano wa kutekeleza mradi huu kwa maana ya kupata
eneo, lakini pia kufanya makadirio ya gharama ili tuweze
kuona kama Serikali nini kinaweza kikafanyika. Ahsante.

NAIBU SPIKA: Mheshimiwa Kawawa.

MHE. VITA R. KAWAWA: Mheshimiwa Naibu Spika,
ahsante sana, kwa kuwa Mji wa Namtumbo ni mji ambao
unapita mabasi yanayokwenda Masasi, Mtwara, Lindi mpaka
Dar es Salaam kwenda kwenye Kituo cha Mbagala, lakini
hatuna stendi ya mabasi na halmashauri yetu haina uwezo
wa kujenga stendi ya mabasi lakini uwanja upo.

Je, Serikaliipo tayari kututengea fedha kujenga stendi
ya mabasi?

NAIBU SPIKA: Mheshimiwa Waziri.

NAIBU WAZIRI WA NCHI, OFISI YA RAIS, TAWALA ZA
MIKOA NA SERIKALI ZA MITAA (MHE. DKT. FESTO J. DUGANGE):
Mheshimiwa Naibu Spika, ahsante sana, naomba kujibu swali
la nyongeza la Mheshimiwa Vita Kawawa, Mbunge wa Jimbo
na Namtumbo kama ifuatavyo:-

Mheshimiwa Naibu Spika, kwanza nitoe maelezo ya
ujumla kwa wakurugenzi wote wa Mamlaka ya Serikali za
Mitaa walishapewa maelekezo kuainisha vipaumbele vya
miradi yenye tija kwa jamii zikiwemo stendi, kwa hiyo ni hoja
ya msingi kwamba Wakurugenzi akiwepo Mkurugenzi wa
Namtumbo walete makadirio ya ujenzi wa stendi hiyo ili
Serikali ione namna gani inaweza ikatekeleza mradi huo.
Ahsante.

NAIBU SPIKA: Mheshimiwa Shekilindi.

MHE. SHABAN O. SHEKILINDI: Mheshimiwa Naibu Spika,
nakushukuru, Wilaya ya Lushoto hasa Lushoto Mijini stendi yake
ni yazamani sana. Je, Serikali inampango gani wa kujenga
stendi mpya sasa Wilayani Lushoto?

NAIBU SPIKA: Mheshimiwa Waziri.

NAIBU WAZIRI WA NCHI, OFISI YA RAIS, TAWALA ZA
MIKOA NA SERIKALI ZA MITAA (MHE. DKT. FESTO J. DUGANGE):
Mheshimiwa Naibu Spika, ahsante sana, naomba kujibu swali
la nyongeza la Mheshimiwa Shekilindi, Mbunge wa Jimbo la
Lushoto kama ifuatavyo:-

Mheshimiwa Naibu Spika, niombe halmashauri ya
Lushoto na Mheshimiwa Mbunge kushirikiana nao kama
sehemu ya Baraza la Madiwani kutuletea mapendekezo yao,
lakini na tathimini ya gharama ili sasa Serikali iweze kuona
utaratibu ambao utatumika kujenga stendi hiyo kwa sababu
ni mahitaji ya wananchi. Ahsante.

NAIBU SPIKA: Mheshimiwa Pallangyo.

MHE. DKT. JOHN D. PALLANGYO: Mheshimiwa Naibu
Spika, ahsante sana kwa kuniona; je, nini kinakwamisha ujenzi
wa stendi mpya eneo la Madira kule Jimbo Arumeru Mashariki
ambao mradi huu ulisitishwa katika hatua za mwisho katika
utekeleza mwaka 2019?

NAIBU SPIKA: Mheshimiwa Waziri.

NAIBU WAZIRI WA NCHI, OFISI YA RAIS, TAWALA ZA
MIKOA NA SERIKALI ZA MITAA (MHE. DKT. FESTO J. DUGANGE):
Mheshimiwa Naibu Spika, ahsante sana, naomba kujibu swali
la nyongeza la Mheshimiwa Dkt. Pallangyo, Mbunge wa
Jimbo la Arumeru Mashariki kama ifuatavyo:-

Mheshimiwa Naibu Spika, kwa kuwa ndiyo nimepata
taarifa hiikwamba huo mradi umekwama naomba nilichukue
hili baada ya session hii ya maswali na majibu nikae na
Mheshimiwa Dkt. Pallangyo tujuwe hiyo stendi kwa nini
imekwama na sisi tutatumia wataalamu wa Wizara kufanya
tathimini lakini kukwamua mkwamo ambao hupo katika
stendi hiyo. Ahsante.

NAIBU SPIKA: Waheshimiwa tunaendelea Wizara ya
Katiba na Sheria, Mheshimiwa Judith Kapinga.

Na. 379
Mkakati wa Kuchapisha Sheria
MHE. JUDITH S. KAPINGA aliuliza:-

Je, kuna mkakati gani wa kuchapisha sheria za
Tanzania katika nakala ngumu na nakala laini ili kurahisisha
upatikanaji wa sheria hizo?

NAIBU SPIKA: Mheshimiwa Waziri.
NAIBU WAZIRI WA KATIBA NA SHERIA alijibu: -

Mheshimiwa Naibu Spika, kwa niaba ya Waziri wa
Katiba na Sheria, napenda kujibu swali la Mheshimiwa Judith
Salvio Kapinga, Mbunge wa Viti Maalum kama ifuatavyo:-

Mheshimiwa Naibu Spika, mara tu baada ya Miswada
ya Sheria inaposainiwa na Mheshimiwa Rais kuwa Sheria,
Serikaliimekuwa ikihakikisha nakala laini zinapatikana kwenye
tovuti za Wizara na taasisi zake. Vilevile Bunge na Mahakama
wamekuwa wakiweka sheria zote ambazo zimetungwa

kwenye tovuti zake ili kurahisisha upatikanaji wake. Aidha,
Mpiga Chapa Mkuu wa Serikali amepewa jukumu la
kuchapisha na kuuza nakala ngumu za sheria ili wananchi
waweze kupata nakala sahihi na kwa urabhisi.

NAIBU SPIKA: Mheshimiwa Kapinga.

MHE. JUDITH S. KAPINGA: Mheshimiwa Naibu Spika,
ahsante, nashukuru kwa majibu mazuri ya Serikali na nina
maswali mawili ya nyongeza kama ifuatavyo:-

Mheshimiwa Naibu Spika, Serikali ina utaratibu wa
kuchapisha sheria na marekebisho yake kwa kuziunganisha
pamoja kama ilivyo kwa law reports. Sasa tangu mwaka 2002
mchakato huo ulifanyika tena 2019.

Swalli langu, Serikali ina mkakati gani wa kuhakikisha
utaratibu huu unafanyika mara kwa mara ili kuepusha
matumizi ya sheria zilizopitwa na wakati?

Mheshimiwa Naibu Spika, lakini swali langu la pili,
sheria zinaporekebishwa huwekewa RE yaani Revised Edition.
Mwaka 2019 siyo sheria zote ziiwekewa Revised Edition.
Serikali ina mkakati gani wa kuwekea sheria zote Revised
Edition ili kuweza kurahisisha matumizi kwa wananchi?
(Makofi)

NAIBU WAZIRI WA KATIBA NA SHERIA: Mheshimiwa
Naibu Spika, napenda kujibu maswali mawili ya nyongeza
ya Mheshimiwa Judith kama ifuatavyo:-

Mheshimiwa Naibu Spika, kwanza ule mchakato swali
lake la kwanza la nyongeza, nipende tu kumjulisha
Mheshimiwa Mbunge kwamba Serikali imeendelea kujaribu
kuziweka hizi sheria katika mfumo ambao ameusema, lakini
sehemu kubwa sana ni mkwamo wa fedha kwa ajili ya
process nzima ya kuzi--combine. Lakini haya marekebisho
mengine ambayo ameyazungumza, tumechukua wazo lake
na kimsingi tutaendelea kufanya michakato mbalimbali kwa
ajili ya kuziunganisha. Ahsante.

12



NAKALA MTANDAO (ONLINE HANSARD)

NAIBU SPIKA: Mheshimiwa Bahati Ndigo.

MHE. BAHATI K. NDINGO: Mheshimiwa Naibu Spika,
nakushukuru sana. Ni lini Serikali itakamilisha mchakato wa
kufanya tafsiri kwenye sheria zetu kutoka lugha ya Kiingereza
kwenda Kiswalhili ili wananchi wetu waweze kupata uelewa
wa sheria zao? (Makofi)

NAIBU SPIKA: Mheshimiwa Waziri.

NAIBU WAZIRI WA KATIBA NA SHERIA: Mheshimiwa
Naibu Spika, nipende kumjibu Mheshimiwa Bahati kwamba
sasa hivi Serikaliimeendelea na mchakato. Wataalam wetu
wako kambini wanaendelea kuzitafsiri hizi sheria ili ziweze kuja
sasa kwa sura ya lugha ya Kiswabhili. Lakini ni matarajio yetu
kufikia mwaka 2023 tutakuwa tayari tumekamilisha kwa
sababu kuna miainisho mbalimbali ambayo ni process za
kutengeneza hizi sheria kuziamisha kwa lugha mbalimbali.
Ahsante.

NAIBU SPIKA: Tunaendelea. Wizara ya Mambo ya
Ndani ya Nchi, Mheshimiwa Haji Amour Haiji.

Na. 380
Kukabiliana na Matukio ya Uhalifu Pangawe
MHE. HAJI AMOUR HAJI aliuliza:-

Je, Serikali ina mpango gani wa kukabiliana na
matukio ya uhalifu ukiwemo wizi katika Jimbo la Pangawe?

NAIBU SPIKA: Mheshimiwa Waziri.
NAIBU WAZIRI WA MAMBO YA NDANI YA NCHI alijibu:-

Mheshimiwa Naibu Spika, kwa niaba ya Waziri wa
Mambo ya Ndani ya Nchi, napenda kujibu swali la
Mheshimiwa Haji Amour Haji, Mbunge wa Pangawe kama
ifuatavyo:-

Mheshimiwa Naibu Spika, Serikali kupitia Jeshi la Polisi
itaendelea na kazi ya kulinda maisha ya watu na mali zao
kwa kufanya doria, kuendesha operesheni mbalimbali na
misako ili kuwabaini na kuwakamata wahalifu. Jeshi la Polisi
limewapanga Wakaguzi wa Polisi kila Shehia katika Jimbo la
Pangawe il kusimamia usalama na kuishirikisha jamii kuanzisha
vikundi vya ulinzi shirikishi.

Mheshimiwa Naibu Spika, uhalifu ni zao la jamii, hivyo
naomba kutumia nafasi hii kuwaomba wazazi, walezi,
viongozi wa dini na jamii kwa ujumla kuwalea kwa maadili
mema vijana wetu ili waepuke kujiingiza katika uhalifu.

Aidha, watumie fursa za uwezeshaji wananchi
kiuchumi zinazotolewa na Serikali ya Awamu ya Sita chini ya
Mheshimiwa Samia Suluhu Hassan, Rais wa Jamhuri ya
Muungano wa Tanzania. Kwa wale watakaokaidi wajiandae
kukabiliana na mkono wa sheria. Nashukuru.

NAIBU SPIKA: Mheshimiwa Haji Amour.

MHE. HAJI AMOUR HAJI: Mheshimiwa Naibu Spika,
ahsante sana, kwanza nashukuru kwa jibu lake zuri
Mheshimiwa Naibu Waziri, pia nina swali langu la
nyongeza.

Katika Jimbo langu la Pangawe kuna kituo kidogo cha
polisi kinaitwa Kijitopele. Bahati nzuri kwamba au bahati
mbaya kunakuwa na wahalifu wengi sana ambao
wanakitumia kituo kile na ukiangalia wahalifu wale maana
yake wanakuwa hawana nafasi ya kutosha ndani ya kituo
kile. Je, Serikali ina mpango gani kukiboresha Kituo cha
Kijitopele? Ahsante sana.

NAIBU SPIKA: Mheshimiwa Waziri.

NAIBU WAZIRI WA MAMBO YA NDANI YA NCHI:
Mheshimiwa Naibu Spika, naomba kujibu swali la nyongeza
la Mheshimiwa Haji Amour Haji, Mbunge wa Pangawe, kama
ifuatavyo:-

Mheshimiwa Naibu Spika, kama nilivyokwishasema
katika nyakati tofauti na bahati nzuri kwa Zanzibar
nimeshatembelea vituo hivyo na kubaini kwamba vingine
vina hali dhaifu, tutaendelea kupitia Mfuko wa Tuzo na Tozo
kuviimarisha vituo hivi na kuwapanga askari watakaotoka
vyuoni ili waweze kusimamia usalama wa raia na mali zao
kikiwvemo hiki kituo alichokitaja Mheshimiwa Mbunge wa
Pangawe. Nashukuru.

NAIBU SPIKA: Waheshimiwa Wabunge, naomba
utulivu ndani ya Bunge. Waheshimiwa Wabunge tunaomba
utulivu ndani ya Bunge.

Mheshimiwa Toufiq.

MHE. FATMA H. TOUFIQ: Mheshimiwa Naibu Spika,
ahsante sana kwa kunipa fursa nami niweze kuuliza swali la
nyongeza.

Mheshimiwa Naibu Spika, kumezuka vikundi vya
wahalifu katika Kata ya Makulu, Jiji la Dodoma vinavyojiita
panya karowa. Nini mkakati wa Serikali katika kuhakikisha
kwamba vikundi hivi haviendelei katika maeneo mengine na
kuleta uhalifu? (Makofi)

NAIBU SPIKA: Waziri.

NAIBU WAZIRI WA MAMBO YA NDANI YA NCHI:
Mheshimiwa Naibu Spika, naomba kujibu swali la Mheshimiwa
Toufig kama ifuatavyo:-

Mheshimiwa Naibu Spika, kama ambavyo tunapiga
vita makundi yote ya wahalifu awe mtu mmoja au vikundi
kama ilivyokuwa panya road Dar es Salaam.

Nambhakikishia Mheshimiwa Mbunge kwamba kwa
Dodoma hiyo kazi pia imeanza na baadhi ya vijana wa aina
hiyo wameshatiwa nguvuni. Sasa hilo ullosema eneo gani
umetaja Kata ya hawa panya nini karoga? Tutashughulika
nao hawa.

Mheshimiwa Naibu Spika, baada ya kikao hiki
tutaongea na Mbunge ili anieleze kwa ufasaha ni eneo gani
na kundi hili ili askari wetu wa Jiji la Dodoma waweze
kushughulika nao. Nashukuru. (Makofi)

NAIBU SPIKA: Ahsante. Mheshimiwa karibu na Daktari
Bashiru hapo, taja na jina lako.

MHE. SOUD MOHAMMED JUMAH: Mheshimiwa Naibu
Spika, ahsante sana, naitwa Soud Mohammed Jumah,
Mbunge wa Jimbo la Donge.

NAIBU SPIKA: Maarufu, karibu.

MHE. SOUD MOHAMMED JUMAH: Mheshimiwa Naibu
Spika, kwa kuwa tatizo la uhalifu limekuwa likiongezeka siku
hadi siku katika maeneo mbalimbali ya Zanzibar na tatizo hili
limeshazungumzwa sana hapa Bungeni.

Je, Mheshimiwa Naibu Waziri ana mkakati gani wa
kushirikiana na Vikosi Maalum vya SMZ kule Zanzibar ili kuweza
kutokomeza na kufanya jambo hili kuwa historia? Ahsante
sana.

NAIBU SPIKA: Mheshimiwa Waziri.

NAIBU WAZIRI WA MAMBO YA NDANI YA NCHI:
Mheshimiwa Naibu Spika, naomba kujibu swali la Mheshimiwa
Soud Mohammed - Mbunge, kama ifuatavyo:-

Mheshimiwa Naibu Spika, makosa ya uhalifu kama
ambavyo yanatokea maeneo tofauti, yamebainishwa
Zanzibar vikundivinaongezeka na nilikuwepo kule, viko vikundi
vingine vya wavuta bangi. Lakini kinachofurahisha Jeshi la
Polisi Kamisheni ya Zanzibar wanafanya kazi nzuri sana na
kwa kawaida vyombo hivi hushirikiana na vyombo vingine
vya usalama vikiwemo SMZ katika vikao mbalimbali vya ngazi
ya Mkoa, kuna Kamati za Usalama za Mkoa, ngazi ya Wilaya
kuna Kamati za Usalama za Wilaya na hivyo kupeana ushauri
na mbinu za kukabiliana na matukio haya.

Mheshimiwa Naibu Spika, kwa hiyo, nikuhakikishie
polisi wetu wako imara kwa kushirikiana na vyombo vingine
watakabiri makundi haya yanayoibukia huko Zanzibar kwa
madhumuni ya kuyadhibiti. Nashukuru.

NAIBU SPIKA: Mheshimiwa Bulaya.

MHE. ESTER A. BULAYA: Mheshimiwa Naibu Spika,
nashukuru; ukatili katika jamii kama ambavyo umeibuka ukatili
wa wahalifu wa panyaroad, kumeibuka ukatili mkubwa sana
kwa wanawake na watoto hasa kipindi hiki wanawake
wanauliwa, watoto wanafanyiwa vitendo vya ajabu, lakini
bado hatujaona jitihada za dhati za Serikali kupitia Jeshi la
Polisi kukabiliana na uhalifu huu wa kuwadhuru wanawake
na watoto ambao wanatakiwa walelewe vizuri, wawe
watumishi bora huko baadae? (Makofi)

NAIBU SPIKA: Mheshimiwa Waziri, swali ni swali la msingi
likiwemo uhalifu wizi katika Jimbo, lakini lijibu kwa sababu ni
swali sura ya kijamii.

NAIBU WAZIRI WA MAMBO YA NDANI YA NCHI:
Mheshimiwa Naibu Spika, nashukuru, naomba kujibu swalli la
nyongeza la Mheshimiwa Ester Bulaya, kama ifuatavyo:-

Mheshimiwa Naibu Spika, ni kweli yapo matukio mengi
yanaripotiwa ya uhalifu yanayohusisha mauaji, lakini na
mateso kwa watoto, kwa wanawake lakini wakati mwingine
hata kwa wanaume. Mimi niseme kama nilivyosema kwenye
jibu la msingi, uhalifu ni zao la jamii. Ipo haja ya wazazi, walezi,
watu wa dini, viongozi kama sisi kwa pamoja tushirikiane
kukabiliana na uhalifu huu. (Makofi)

Mheshimiwa Naibu Spika, hata hivyo, Jeshila Polisi kila
inapotokea kupata taarifa ya uhalifu huu, huchukua hatua
bila kumchelea mtu. Kwa hiyo, niahidi tu Mheshimiwa Bulaya
tutaendelea kushirikiana na wadau wa amani kokote walipo
ili kudhibiti matendo ya namna hii kwenye jamii zetu.
Nakushukuru sana.

NAIBU SPIKA: Waheshimiwa tunaendelea. Wizara ya
Elimu, Sayansi na Teknolojia, Mheshimiwa Hasunga.

Na. 381
Hitaji la Chuo cha VETA - Mkoa wa Songwe
MHE. JAPHET N. HASUNGA aliuliza:-

Je, Serikali ina mpango gani wa kujenga Chuo cha
VETA katika Makao Makuu ya Mkoa wa Songwe?

NAIBU SPIKA: Mheshimiwa Waziri.

NAIBU WAZIRI WA ELIMU, SAYANSI NA TEKNOLOJIA
alijibu:-

Mheshimwa Naibu Spika, ahsante, kwa niaba ya
Wauziri wa Elimu, Sayansi na Teknolojia, napenda sasa kujibu
swali la Mheshimiwa Japhet Ngailonga Hasunga, Mbunge
Vwawa, kama ifuatavyo:-

Mheshimiwa Naibu Spika, Serikali ipo mbioni kuanza
utekelezaji wa ujenzi wa Chuo cha Ufundi Stadi na Huduma
cha Mkoa wa Songwe ambapo tayari eneo lenye ukubwa
wa ekari 50 limetengwa. Chuo hicho kinatarajiwa kujengwa
kwa gharama ya shilingi bilioni 2.99 kupitia mapato ya ndani
ya Mamlaka ya Elimu na Mafunzo ya Ufundi Stadi (VETA).
Ujenzi huo unatarajiwa kutekelezwa katika mwaka wa fedha
2022/2023. Nakushukuru sana.

NAIBU SPIKA: Mheshimiwa Hasunga.

MHE. JAPHET N. HASUNGA: Mheshimiwa Naibu Spika,
ahsante sana, kwanza naomba nishukuru kwa majibu mazuri
ya Serikali.

Kwa kuwa mabhitaji ya Chuo cha VETA ni ya muda
mrefu sana katika Jimbo la Vwawa na katika Mkoa wa
Songwe, ni lini zabuni za ujenzi wa chuo hicho zitatangazwa

ili kuhakikisha kwamba kwa kweli chuo hicho kinakamilika
katika mwaka huo wa fedha?

Mheshimiwa Naibu Spika, swali la pili, kwa kuwa vijana
wengiwa Jimbo la Vwawa na Mkoa wa Songwe wamekuwa
wanabhitaji sana hiki chuo na inaweza ikachukua muda mrefu
sana kukimalisha kukijenga.

Je, Serikali itakuwa tayari kutumia majengo mbadala
kutoa mafunzo hayo kwa vijana ambao wanabhitaji mafunzo
hayo?

NAIBU SPIKA: Mheshimiwa Waziri.

NAIBU WAZIRI WA ELIMU, SAYANSI NA TEKNOLOJIA:
Mheshimiwa Naibu Spika, ahsante sana, naomba kujibu
maswali mawili ya nyongeza ya Mheshimiwa Japhet
Hasunga, Mbunge wa Vwawa kama ifuatavyo:-

Mheshimiwa Naibu Spika, kwenye ujenzi tunakuwa na
taratibu au models tofauti tofauti sana za ujenzi. Tuna model
hii ya sasa hiviambayo Serikali tunaitumia ya force account,
lakini tuna model ile ya zamani ya kutumia wakandarasi. Kwa
hiyo kwamba ni lini Serikali itatangaza zabuni itategemea na
model ambayo tutakayotumia na mara nyingi sana kwa
ujenzi wa vyuo vyetu vya VETA huwa tunatumia force
account. Kwa hiyo, nimhakikishie tu Mheshimiwa Mbunge
mara tu Mwaka wa Fedha ujao utakapoanza mwezi Julai,
taratibu za ujenzi zitaanza kwa sababu sasa hivi tunaandaa
zile tittle kwa ajili ya kumilikisha lile eneo kwenye Wizara ya
Elimu.

Mheshimiwa Naibu Spika, lakini eneo la pili
amezungumza utayari wa kutumia majengo. Nimhakikishie
Mheshimiwa Mbunge baada ya Bunge hili tukufu tuweze
kufanya ziara na timu yetu ya wataalam. Twende tukafanye
tathmini ya hayo majengo anayoyazungumza ambayo
tunaweza tukayatumia katika kipindi hiki kifupi wakati
tunaendelea na ujenzi. Tutakapofanya tathmini hiyo na
tukajiridhisha kwamba majengo hayo yanaijitosheleza katika

utoaji wa huduma hii, basi tunaweza tukafanya hivyo.
Nakushukuru sana.

NAIBU SPIKA: Mheshimiwa Getere.

MHE. BONIPHACE M. GETERE: Mheshimiwa Naibu Spika,
nakushukuru.

Mheshimiwa Naibu Spika, ni miaka mitatu sasa toka
wananchi wa Tarafa ya Chamriho wameahidiwa kujengewa
VETA na wameshatoa eneo bure ekari 55. Ni lini sasa hiyo
VETA ya Tarafa ya Chamriho itajengwa? (Makofi)

NAIBU SPIKA: Mheshimiwa Waziri.

NAIBU WAZIRI WA ELIMU, SAYANSI NA TEKNOLOJIA:
Mheshimiwa Naibu Spika, ahsante, naomba kujibu swali dogo
la Mheshimiwa Getere, kama ifuatavyo:-

Mheshimiwa Naibu Spika, kwanza nimpongeze sana
Mheshimiwa Mbunge kwa juhudi za wananchi za kutenga
eneo hilo kwa ajili ya ujenzi wa Chuo cha VETA. Lakini
nimuondoe wasiwasi na niwaondoe wasiwasi Waheshimiwa
Wabunge wote ambao maeneo yao bado Vyuo vya VETA
vya Wilaya havijajengwa, katika mwaka wa fedha ujao
dhamira ya Serikali kama ilivyo kwenye llani ya Chama cha
Mapinduzi, lakini kama ilivyo kwenye Sera kwamba
tunakwende kujenga Chuo cha VETA katika kila Wilaya
ikiwemo na Wilaya hii ya Mheshimiwa Getere katika mwaka
ujao wa fedha tunaamini kabisa tutaweza kuanza ujenzi
katika eneo hili. Nakushukuru.

NAIBU SPIKA: Mheshimiwa Kumba.

MHE. FRANCIS K. NDULANE: Mheshimiwa Naibu Spika,
ahsante sana, katika Jimbo la Kilwa Kaskazini hakuna chuo
chochote ambacho kimewahi kujengwa na Serikali. Je, ni
lini Serikali itaweka mkakati wa kujenga Chuo cha VETA katika
Jimbo la Kilwa Kaskazini?

NAIBU SPIKA: Mheshimiwa Waziri.

NAIBU WAZIRI WA ELIMU, SAYANSI NA TEKNOLOJIA:
Mheshimiwa Naibu Spika, ahsante, naomba kujibu swali dogo
la nyongeza la Mheshimiwa Mbunge wa Kilwa Kaskazini,
kama ifuatavyo:-

Mheshimiwa Naibu Spika, kama nilivyozungumza
katika majibu yaliyopita ni Sera ya Serikali na ipo vilevile
kwenye llani ya Chama cha Mapinduzi, lakini ipo vilevile
kwenye Dira ya Maendeleo ya Miaka Mitano na Dira ya
Maendeleo ya Mwaka Mmoja kuhakikisha kwamba
tunafikisha Chuo cha VETA katika kila Wilaya nchini ikiwemo
na Wilaya ya hii ya Kilwa. Nimuondoe wasiwasi kaka yangu,
ndugu yangu, katika eneo la Kilwa Kaskazini katika mwaka
ujao wa fedha tunaamini chuo hiki katika eneo hili tunaweza
kuanza ujenzi ili kuhakikisha vijana wetu katika eneo hili
wanapata huduma hii ya elimu. Nakushukuru sana.

NAIBU SPIKA: Mheshimiwa Kassinge.

MHE. ALLY M. KASSINGE: Mheshimiwa Naibu Spika,
ahsante kwa kunipatia nafasi ya swali la nyongeza. Nishukuru
commitment ya Wizara kuja kujenga Chuo cha VETA katika
Wilaya ya Kilwa ambayo ina Majimbo mawili ya Kaskazini na
Kusini. Pale Kilwa Kusini tuna Chuo cha Maendeleo ya
Wananchi ambacho ni chakavu, kuna baadhi ya
miundombinu inahitaji maboresho. Nini kauli ya Serikali katika
eneo hili?

NAIBU SPIKA: Mheshimiwa Waziri.

NAIBU WAZIRI WA ELIMU, SAYANSI NA TEKNOLOJIA:
Mheshimiwa Naibu Spika, ahsante, naomba kujibu swali dogo
la nyongeza la Mheshimiwa Kassinge, Mbunge wa Kilwa
Kusini, kama ifuatavyo:-

Mheshimiwa Naibu Spika, kwanza nimuondoe hofu
Mheshimiwa Mbunge, katika mwaka huu wa fedha
unaoendelea kwenye vyuo hivi vya FDC Serikali ilitoa fedha

kwa ajili ya ununuzi wa vifaa zaidi ya bilioni 6.8. Lakini vilevile
katika mwaka uliyopita wa fedha tumeweza kufanya
ukarabati pamoja na ujenzi wa miundombinu.

Kwa hiyo, nikuondoe wasiwasi mchakato huu au
taratibu hizi bado zinaendelea, tunaamini kabisa vifaa hivi
vitafika Kilwa. Lakini tunaamini katika mwaka ujao wa fedha
kwa vile programu ya kufanya ukarabati na ujenzi wa
miundombinu mbalimbali katika vyuo vya FDC navyo vilevile
tunaendelea kufanyia kazi tunaweza kufika eneo lile na
kuweza kufanya kazi vizuri. Nakushukuru sana.

NAIBU SPIKA: Mheshimiwa Kapinga.

MHE. BENAYA L. KAPINGA: Mheshimiwa Naibu Spika,
ahsante sana kwa nafasi. Wilaya ya Mbinga pamoja na
ukongwe wake haina Chuo cha VETA.

Je, ni lini Serikali itajenga Chuo cha VETA Wilaya ya
Mbinga?

NAIBU SPIKA: Mheshimiwa Waziri.

NAIBU WAZIRI WA ELIMU, SAYANSI NA TEKNOLOJIA:
Mheshimiwa Naibu Spika, ahsante, naomba kujibu swali dogo
la nyongeza la Mheshimiwa Kapinga, kaka yangu, Mbunge
wa Mbinga, kama ifuatavyo:-

Mheshimiwa Naibu Spika, kwanza tukiri kweli Wilaya
ya Mbinga ni Wilaya kongwe, lakini nikuondoe wasiwasi kaka
yangu nazani ulishawahi kufika mpaka ofisini kwa ajili ya
kufuatilia suala hili na Mheshimiwa Mbunge nadhani
nilikueleza mpango wetu kama Serikali ni kuhakikisha
kwamba Wilaya zile ambazo hazijafikiwa na ujenzi huu wa
Vyuo vya VETA katika mwaka ujao tunahakikisha kwamba
tunazipa kipaumbele hasa hasa zile Wilaya kongwe ambazo
zina miundombinu hafifu lakini vilevile ni ngumu sana kufikika.
Kwa hiyo, nikuondoe wasiwasi eneo hili la Mbinga
tunakwenda kulifanyia kazi na tunahakikisha tunajenga chuo
katika eneo hilo.

NAIBU SPIKA: Wasiwasi ameshaondoa, ahsante.
Mheshimiwa Almas Maige. (Kicheko)

MHE. ATHUMAN A. MAIGE: Mheshimiwa Naibu Spika,
nakushukuru sana kuniruhusu na mimi niulize swali la
nyongeza.

Ni lini Serikali itamalizia Kituo cha VETA kinachojengwa
pale Iskizya, Uyui muda mrefu hakijakamilika?

NAIBU SPIKA: Mheshimiwa Waziri.

NAIBU WAZIRI WA ELIMU, SAYANSI NA TEKNOLOJIA:
Mheshimiwa Naibu Spika, ahsante, naomba kujibu swali dogo
la nyongeza la Mheshimiwa Maige, kama ifuatavyo:-

Mheshimiwa Naibu Spika, nimuondoe hofu
Mheshimiwa Mbunge katika fedha tulizozipata za UVIKO-19
zaidi ya bilioni 20 zilipelekwa kwenye maeneo ya vyuo vile 25
vilivyokuwa vinaendelea na ujenzi. Na ujenzi huo unaendelea,
kama kutatokea mapungufu machache sisi kama Wizara
tutakwenda kukamilisha eneo hilo la ujenzi. Kwa hiyo,
nimuondoe wasiwasi ndani ya kipindi hiki kifupi kijacho
tunakwenda kukamilisha ujenzi katika chuo kile cha Uyuwi.
Nakushukuru sana.

NAIBU SPIKA: Mheshimiwa Manyanya.

MHE. ENG. STELLA M. MANYANYA: Mheshimiwa Naibu
Spika, ahsante sana, kwa kuwa Chuo cha VETA Nyasa ni chuo
malkia kwa sababu Wilaya nzima haina chuo kingine zaidi
ya kile na kile bado hakijaanza shughuli zake. Ni lini shughuli
hizo zitaanza kwa sababu wananchi wanakiulizia sana?

NAIBU SPIKA: Waziri.

NAIBU WAZIRI WA ELIMU, SAYANSI NA TEKNOLOJIA:
Mheshimiwa Naibu Spika, ahsante, naomba kujibu swali dogo
la nyongeza la Mheshimiwa Manyanya, Mbunge wa Nyasa,
kama ifuatavyo:-

Mheshimiwa Naibu Spika, kwanza nimpongeze sana
Mheshimiwa Manyanya kwa ufuatiliaji wa karibu, lakini
nimuondoe wasiwasi katika kipindi cha mwaka huu wa fedha
Serikaliimetoa zaidi ya bilioni 8.8 kwa ajiliya ununuzi wa vifaa
kwenye vyuo vinne ambavyo vilikuwa vya Wilaya vilivyokuwa
vimekamilika ambavyo ujenzi wake ulikamilika, lakini vifaa
kulikuwa hakuna ikiwemo na chuo hichi cha Nyasa, Chuo
cha Ruangwa, Chuo cha Kasulu pamoja na Chuo hiki cha
Kongwa. Kwa hiyo, vifaa hivi tayari vimeshanunuliwa na
tunaamini mara tu vifaa vitakapofika katika eneo hilila Nyasa
ufundishaji au ufunguzi wa chuo hiki utaanza kwa kozi fupi
lakini ifikapo Januari mwakani tutaanza kwa zile kozi ndefu.
Nakushukuru sana.

NAIBU SPIKA: Mheshimiwa Massare.

MHE. YAHAYA O. MASSARE: Mheshimiwa Naibu Spika,
ahsante, iko dhamira ya Serikali ya kujenga vyuo hivi vya VETA
katika Halmashauri zetu.

Je, ni lini Serikali itajenga Chuo cha VETA katika
Halmashauri ya Itigi?

NAIBU SPIKA: Mheshimiwa Waziri.

NAIBU WAZIRI WA ELIMU, SAYANSI NA TEKNOLOJIA:
Mheshimiwa Naibu Spika, ahsante, naomba kujibu swali dogo
la nyongeza la Mheshimiwa Massare, Mbunge wa ltigi, kama
ifuatavyo:-

Mheshimiwa Naibu Spika, kwanza tufanye
marekebisho, vyuo hivi havijengwi kwenye Halmashauri, vyuo
hivi vinajengwa katika Wilaya. Kwa hiyo, zipo Wilaya ambazo
zina Halmashauri zaidi ya moja, kwa hiyo, naomba nifanye
marekebisho madogo kwenye eneo hilo kwamba hatujengi
kwenye Halmashauri, lakini tunajenga katika Wilaya. Kwa
hiyo, nimuonde wasiwasi Mheshimiwa Mbunge katika Wilaya
ya ltigi napo vilevile tutafikia eneo hili kuhakikisha kwamba
tunajenga chuo katika eneo hilo kwa sababu ni Wilaya
muhimu kujengewa chuo.

NAIBU SPIKA: Waheshimiwa tunaendelea na Wizara
ya Mifugo na Uvuvi. Mheshimiwa Mkundi.

Na. 382
Ujenzi wa kiwanda cha Kuchakata Samaki Ukerewe
MHE. JOSEPH M. MKUNDI aliuliza:-

Je, Serikali ina mkakati gani wa kuwezesha ujenzi wa
kiwvanda cha kuchakata samaki katika Wilaya ya Ukerewe?

NAIBU SPIKA: Mheshimiwa Waziri.

WAZIRI WA MIFUGO NA UVUVI: Mheshimiwa Naibu
Spika, naomba kujibu swali la Mheshimiwa Joseph Michael
Mkundi, Mbunge wa Ukerewe kama ifuatavyo:-

Mheshimiwa Naibu Spika, katika uchumi unaozingatia
misingi ya Sera ya soko huria ujenzi wa viwanda mbalimbali
vikiwemo viwanda vya kuchakata samaki unafanywa na
sekta binafsi. Jukumu la Serikali ni kuweka mazingira wezeshi
na rafiki ya uwekezaji kwenye sekta ya viwanda.

Kwa kuzingatia sera hiyo Serikali kupitia Wizara ya
Mifugo na Uvuvi inaendelea kuweka mazingira wezeshi ya
uwekezaji na kuhamasisha wawekezaji mbalimbali wa ndani
na nje kuja kujenga viwanda vya kuchakata samaki katika
Wilaya ya Ukerewe pamoja na maghala ya kuhifadhia na
kugandisha mazao ya uvuvi.

Mheshimiwa Naibu Spika, Serikali itaendelea
kuhamasisha sekta binafsi kujenga viwanda vya kuchakata
mazao ya uvuvi, maghala ya kuhifadhia na kugandishia
mazao ya uvuvi katika maeneo ya uvuvi yenye
mavuno mengi hapa nchini ikiwvemo Wilaya ya Ukerewe.
(Makofi)

NAIBU SPIKA: Mheshimiwa Mkundi.
25



NAKALA MTANDAO (ONLINE HANSARD)

MHE. JOSEPH M. MKUNDI: Mheshimiwa Naibu Spika,
nashukuru sana kunipa nafasi niulize maswali mawili ya
nyongeza.

Kwa kuwa bado uhamasishaji unaendelea, lakini
wavuvi wetu wengi hawa wadogo wanakosa elimu na zana
kwa ajili ya kuongeza thamani ya mazao, lakini vilevile
wanakosa taarifa za kutosha za masoko yanayoweza ku-
determine bei ya bidhaa zao wanazozalisha. (Makofi)

Nini sasa mkakati wa Serikali kuhakikisha kwamba
wanasaidia jamii hii hasa kwenye eneo la Ukerewe ili wavuvi
wetu waweze kunufaika na shughuli zao za uvuvi? (Makofi)

Mheshimiwa Naibu Spika, swali la pili kwa kuzingatia
mazingira ya Ukerewe kama eneo maalum la uvuvi; nini sasa
mkakati wa kujenga mwalo kwenye eneo la
Kakukuru kwenye Wilaya yetu ya Ukerewe? Nashukuru sana.
(Makofi)

NAIBU SPIKA: Mheshimiwa Waziri.

WAZIRI WA MIFUGO NA UVUVI: Mheshimiwa Naibu
Spika, ahsante sana, naomba kujibu maswali mawili kwa
pamoja ya Mheshimiwa Joseph Mkundi, Mbunge wa
Ukerewe kama ifuatavyo:-

Mheshimiwa Naibu Spika, Serikaliina mpango mkakati
wa namna ya kuwasaidia wavuvi wetu hapa nchini ili
kuwasaidia wawe na zana bora, lakini pia waweze kuongeza
uzalishaji wa mazao ya samaki hapa nchini. Mojawapo ya
mkakati ni kwenye bajeti ya mwaka ujao tuna mpango wa
kununua boti 320 kwa nchi nzima ili tuweze kuzikopesha kwa
wavuvi wadogo wadogo na wavuvi wa kati waweze kuwa
na uwezo wa kuvua katika maji marefu upande wa bahati,
lakini pia upande wa maziwa yetu. Lakini pia tuna mpango
wa kuboresha mialo yetu yote na kuijenga katika maeneo
mbalimbali ikiwa ni pamoja na kuboresha masoko madogo
madogo ya wavuvi wetu kwa kujenga vichanja ilimazao yale
yanayotolewa baharini au ziwani yaweze kupata mahali pa

kuanikwa vizuri, lakini yaweze kuwa bora na kuweza kupata
bei iliyo nzuri kwenye soko letu. (Makofi)

Mheshimiwa Naibu Spika, kuhusiana na suala lake la
pili, Serikaliimepanga kukarabati mwalo wa Kakukuru kwenye
Wilaya ya Ukerewe ili kwamba mwalo ule uwe bora, ili
kwamba wavuvi wa Wilaya ya Ukerewe wapate mahali
ambapo wanaweza wakashusha mavuvi yao vizuri na kwa
urahisi zaidi. (Makofi)

NAIBU SPIKA: Mheshimiwa Kakoso.

MHE. MOSHI S. KAKOSO: Mheshimiwa Naibu Spika,
nishukuru kunipa nafasi.

Mikoa ya Kigoma, Rukwa na Katavi ni mikoa ambayo
inamiliki Ziwa Tanganyika, kwa bahati mbaya sana mikoa hii
yote hakuna sehemu Serikali imewekeza viwanda vya
kuchakata samaki.

Ni lini Serikali itapeleka viwanda kwenye maeneo ya
mikoa hiyo ili kuepukana na wizi unaofanywa na nchi jirani
kwenye maeneo ya kwetu? (Makofi)

NAIBU SPIKA: Mheshimiwa Waziri.

WAZIRI WA MIFUGO NA UVUVI: Mheshimiwa Naibu
Spika, ahsante sana, naomba kujibu swali la nyongeza la
Mheshimiwa Kakoso kama ifuatavyo:-

Mheshimiwa Naibu Spika, Serikali kwa kushirikiana na
sekta binafsi kwa sasa imefaulu kumpata mwekezajiambaye
amejenga kiwvanda cha kuchakata mazao ya uvuvi kwenye
Mji wa Sumbawanga. Kiwanda hiki hivi karibuni kitaanza
uchakataji wa mazao ya uvuvi, lakini pia Serikali inaendelea
kuhamasisha wawekezaji kutoka sekta binafsiili pia kuwekeza
kwenye maeneo ya ukanda mzima wa Ziwa Tanganyika
kuanzia Kigoma kuja Mkoa wa Katavi mpaka Rukwa.

Kwa hiyo, Serikali tunaendelea na uhamasishaji na
wawekezaji wakipatikana tutawapeleka kwenye ukanda wa
Ziwa Tanganyika ili waweze kuwekeza zaidi. (Makofi)

NAIBU SPIKA: Mheshimiwa Lemburis.

MHE. NOAH L. S. MOLLEL: Mheshimiwa Naibu Spika,
naomba kuuliza swali dogo la nyongeza; kwa kuwa mnada
wa Upili wa Olokii miundombinu yake imeharibika sana, mizani
imekufa, hakuna maji na Wizara ndio inakusanya fedha zote
katika mnada huo wa Upili.

Ni lini Serikali itakarabati mnada huo ili kuhakikisha
kwamba huduma nzuri na bora inapatikana kwenye mnada
huo wa Olokii? (Makofi)

NAIBU SPIKA: Mheshimiwa Waziri.

WAZIRI WA MIFUGO NA UVUVI: Mheshimiwa Naibu
Spika, ahsante, Serikali kwenye bajeti ya mwaka ujao
imetenga shilingi bilioni 21.2 kwa ajili ya kukarabati minada
yake ya Upili na minada ya mipakani yote, ili kuweza
kuwarabhisishia wafugaji ambao wanapeleka mifugo yao
kwenye minada hiyo. Kwa hiyo, miongoni mwa mnada
ambao Mheshimiwa Mbunge anausema utafanyiwa
ukarabati kupitia bajeti hii. (Makofi)

NAIBU SPIKA: Mheshimiwa Aida.

MHE. AIDA J. KHENANI: Mheshimiwa Naibu Spika,
nakushukuru sana kwa nafasi.

Mheshimiwa Waziri mwaka jana ulikuja Kirando na
ukaona kwamba ule mwalo uliokuwa umewekwa na Serikali
umezama. Nini mpango wa Serikali wa kujenga soko ambalo
nilikuonesha kwamba eneo tayari tumeliandaa pale Kirando?
(Makofi)

NAIBU SPIKA: Mheshimiwa Waziri.

WAZIRI WA MIFUGO NA UVUVI: Mheshimiwa Naibu
Spika, ahsante sana, nilifika Kirando na kweli mwalo ule
tuliukarabati na kujenga miundombinu mbalimbali lakini
umezama. Lakini ahadi yetu Mheshimiwa Mbunge iko pale
pale kwamba tutaujenga upya Mwalo wa Kirando kwa
kutumia bajeti ambayo tayari tumetengewa na Serikali, ili
kuhakikisha kwamba ubora tuliokuwa tunautaka utokee
kwenye mwalo huo unaendelea kuwepo.

Kwa hiyo, tutaendelea na juhudi kwa mwaka wa
fedha ujao kuweza kukarabati miundombinu iliyoko hapo, ili
pia kuweza kuwasaidia wavuvi wetu hasa eneo la Kirando
ambao wanavua kwa wingi sana. (Makofi)

NAIBU SPIKA: Mheshimiwa Matiko.

MHE. ESTHER N. MATIKO: Mheshimiwa Naibu Spika,
nakushukuru; Mkoa wa Mara ulikuwa na viwanda vinne vya
kuchakata Samaki, lakini vyote vimekufa kimebaki kimoja tu
cha Musoma Fishing Process kwa sababu ya changamoto
mbalimbali ikiwepo ukosefu wa miundombinu rafiki wa
uwanja wa ndege ambao ungeweza kusafirisha mazao ya
samaki kwenda nje na sasa tunasafirisha malighafi kwenda
Nairobi ili yaweze kuchakatwa yatoke nje.

Sasa ningetaka kujua mkakati wa Serikali wa
kuhakikisha kwamba inatatua changamoto mbalimbali ili
viwanda vyetu vile vifufuliwe na kuweza kuuza mazao ya
samaki na sio malighafi ya samaki? (Makofi)

NAIBU SPIKA: Mheshimiwa Waziri.

WAZIRI WA MIFUGO NA UVUVI: Mheshimiwa Naibu
Spika, nakushukuru sana, ni kweli kwamba viwanda
vilikuwepo kwenye Mjiwa Musoma na ukanda wote wa Ziwa
Tanganyika upande wa Mkoa wa Mara na sasa kiwanda
kimoja kinaendelea kufanyakazi. Lakini nitoe tu ufafanuzi
kwamba viwanda vingi pia havifanyikazi kwa sababu ya
matatizo ya kiuendeshaji, matatizo ya kimenejimenti ya
wenye viwanda wenyewe. Sababu sio moja tu kwamba

miundombinu inayohusiana na kuongeza masoko na
kadhalika ndio inayosababisha hiyo. Viwanda vingi vya
wawekezaji hasa vya samaki vimekumbwa na tatizo la
uendeshaji wa viwanda hivyo, matatizo ya kimenejimenti.

Kwa hiyo, Serikali kama Serikali tuko tunazungumza
nao na kuona ni kwa namna gani viwanda vile vinaweza
vikafufuliwa au basi kuvikabidhi kwa wawekezaji
wengine binafsi ili viweze kuendelea kufanyakazi. Kwa
sababu...

NAIBU SPIKA: Ahsante, tumeshakuelewa Mheshimiwa
Waziri majibu yako mazuri sana. Mheshimiwa Furaha,
ajiandae Mheshimiwa Chege.

WAZIRI WA MIFUGO NA UVUVI: Mheshimiwa Naibu
Waziri, nakushukuru sana.

MHE. FURAHA N. MATONDO: Mheshimiwa Naibu Spika,
nashukuru sana kwa kunipa nafasi ya kuuliza swali la
nyongeza.

Ni lini Serikali itajenga chanja za kuanika dagaa
Kanda ya Ziwa ili wafanyabiashara hasa akinamama
waweze kupata faida, lakini pia waweze kupata masoko kwa
urahisi? (Makofi)

NAIBU SPIKA: Mheshimiwa Waziri.

WAZIRI WA MIFUGO NA UVUVI: Mheshimiwa Naibu
Spika, sijasikia vizuri swali lake kwa sababu nimesikia tu
upande wa akinamama.

NAIBU SPIKA: Waheshimiwa mazungumzo yamekuwa
mengi humu ndani, niwaombe tu tuwe watulivu na tusikilize
maswali na majibu. Mheshimiwa Furaha.

MHE. FURAHA N. MATONDO: Mheshimiwa Naibu Spika,
nashukuru sana kwa kunipa nafasi ya kuuliza swali la
nyongeza.

Ni lini Serikali itajenga chanja za kuanika dagaa
Kanda ya Ziwa iliwafanyabiashara hasa akinamama walioko
kule waweze kupata masoko lakini pia waweze kupata faida
katika biashara zao wanazozifanya? (Makofi)

NAIBU SPIKA: Mheshimiwa Waziri.

WAZIRI WA MIFUGO NA UVUVI: Mheshimiwa Naibu
Spika, nakushukuru sana mwaka wa fedha ujao unaoanza
tarehe 1 Julai, Wizara na Serikali kwa ujumla tumekubaliana
na Benki ya Wakulima - TADB kutoa mikopo kwa wavuvi na
kwa wafugaji.

Kwa hiyo, ninaamini Mheshimiwa Furaha
atahamasisha wananchi na hasa wanawake katika Mji wa
Mwanza ili waweze kujitokeza na kupata fursa hii ambayo
wavuvi wote wanayo katika nchi yetu, lakini pia wavuvi
ambao watakuwa wako kwenye vikundi na wale wavuvi
ambao watakuwa wanaweza kufanya shughuli hii binafsi
binafsi. (Makofi)

NAIBU SPIKA: Mheshimiwa Chege.

MHE. JAFARI W. CHEGE: Mheshimiwa Naibu Spika,
nashukuru kwa kunipa nafasi.

Mheshimiwa Naibu Spika, natambua mpango na kazi
kubwa ya Serikali ni pamoja na kuweka mazingira mazuri na
mazingira wezeshi kwa wavuvi hasa kuimarisha masoko kwa
sababu baada ya bidhaa kupatikana ndio ukuaji wa
viwanda kwenye maeneo mengine.

Nilitaka nijue Mpango Mkakati wa Serikali mlionao
kushughulikia na kukimbilia soko la mpakani kati ya Tanzania
na Kenya kuweka soko pale la samaki kwa ajiliya maboresho
na ukuaji wa viwanda hivyo ambavyo vinazungumzwa vya
Musoma. Nataka nijue Mpango Mkakati wa Serikali mlionao.
(Makofi)

NAIBU SPIKA: Mheshimiwa Waziri.

WAZIRI WA MIFUGO NA UVUVI: Mheshimiwa Naibu
Spika, nakushukuru sana, nimshukuru sana Mheshimiwa
Chege kwa ufuatiliaji wake hasa kuhusiana na masoko ya
mazao ya uvuvi kuelekea kwenye nchi jirani ya Kenya.
Tumeliona tatizo hilo na tuna mpango sasa wa kuweka
utaratibu hasa kwenye mpaka ule wa Sirari il kwamba wavuvi
wanapopeleka mazao yao kwenda nchi ya Kenya au
mpakani wasipate usumbufu ambao walikuwa wakiupata
huko nyuma.

Kwa sasa tutaweka utaratibu ambao utawasaidia
wavuvi hawa kulipa tozo mbalimbali ambazo wanatakiwa
kulipa za halmashauri lakini pia za Serikali Kuu, kwa urabhisi
zaidi ili waweze kulipata soko la nchi jirani ya Kenya ambalo
mara nyingi kwa kweli linawapa bei iliyo nzuri.

Kwa hiyo, tutashirikiana na wenzetu walioko pale
mpakani upande wa Wizara nyingine Wizara ya Fedha na
Mipango na Wizara ya Mambo ya Ndani ya Nchi (Uhamiaji)
ili kuweka urahisi utakaowafanya wavuvi wetu waweze
kulipata soko la nchi jirani kwa urahisi zaidi. Ahsante sana.
(Makofi)

NAIBU SPIKA: Ahsante sana Mheshimiwa Waziri kwa
majibu sahihi. Wizara ya Kilimo, Mheshimiwa Nollo.

Na. 383
Ukarabati wa Skimu ya Kilimo cha Mpunga - Bahi

MHE. KENNETH E. NOLLO aliuliza:-

Je, Serikali ina mpango gani wa kufanya ukarabati
kwenye skimu ya kilimo cha mpunga iliyopo Kata ya Babhi,
Wilayani Bahi kwani miundombinu yake imechakaa sana na
kupelekea upotevu wa maji?

NAIBU SPIKA: Mheshimiwa Waziri.

NAIBU WAZIRI WA KILIMO alijibu:-

Mheshimiwa Naibu Spika, kwa niaba ya Waziri wa
Kilimo napenda kujibu swali la Mheshimiwa Kenneth Ernest
Nollo, Mbunge wa Bahi kama ifuatavyo:-

Mheshimiwa Naibu Spika, katika mwaka wa fedha
2022/2023 Serikali kupitia Tume ya Taifa ya Umwagiliaji
imepanga kufanya upembuzi yakinifu na usanifu katika skimu
ya kilimo cha mpunga iliyopo Kata ya Bahi, Wilayani Babhi ili
kujua gharama halisi ya ukarabati. Aidha, fedha kwa ajili ya
ukarabati huo zitatengwa katika bajeti ya mwaka wa fedha
2023/2024.

NAIBU SPIKA: Mheshimiwa Nollo.

MHE. KENNETH E. NOLLO: Mheshimiwa Naibu Spika,
nashukuru kwa majibu ya Serikali hususani kwanza kufanya
upembuzi yakinifu na baadaye utekelezaji wa bajeti 2023/
2024.

Swali langu nilitaka niulize Serikali Mkoa wa Dodoma
umekuwa unapata mvua kidogo, lakini pamoja na mvua
kidogo tumekuwa na maji mengi ambayo yanapotea; je, nini
ni mkakati mahususi hasa katika kuongeza mabwawa haya
ya skimu hizi za umwagiliaji kutoka kwa Serikali ukoje? Ahsante
sana. (Makofi)

NAIBU SPIKA: Mheshimiwa Waziri.

NAIBU WAZIRI WA KILIMO: Mheshimiwa Naibu Spika,
napenda kujibu swali la nyongeza la Mheshimiwa Kenneth
Ernest Nollo, Mbunge wa Bahi kama ifuatavyo:-

Mheshimiwa Naibu Spika, nimpongeze Mheshimiwa
Mbunge hii imekuwa ni hoja yake na ameisema sana hapa
Bungeni na sisi Wizara ya Kilimo kwenye bajeti inayokuja
tulizingatia hilo. Tuna ujenzi wa mabwawa makubwa mawili
katika Wilaya ya Chamwino eneo la Membe na Msagali
Mpwapwa, kama sehemu ya kuanzia katika kuhakikisha
kwamba tunakuwa na-reserve kubwa ya maiji ili tuweze
kufanya kilimo cha umwagiliaji. (Makofi)

NAIBU SPIKA: Mheshimiwa Shangazi.

MHE. RASHID A. SHANGAZI: Mheshimiwa Naibu Spika,
ahsante kwa nafasi, Skimu ya Umwagiliaji ya Kitua Nimwezayo
Kongriti iliyoko katika Kata ya Lunguza imeshatengenezewa
usambazaji wa maji kutoka kwenye banio hadi kwenye
mashamba katika hatua ya awali.

Ni lini hatua ya pili ya kutoa maji kwenye mifereji
kuyaingiza kwenye mashamba itaanza?

NAIBU SPIKA: Mheshimiwa Waziri.

NAIBU WAZIRI WA KILIMO: Mheshimiwa Naibu Spika,
napenda kujibu swali la Mheshimiwa Rashid Shangazi,
Mbunge kama ifuatavyo:-

Mheshimiwa Naibu Spika, hatua ya kwanza
tuliyoifanya ilikuwa ni kurudisha njia za asili za Mto Umba
ambao kazi hiyo imekamilika. Hatua ya pili itakuwa ni kufanya
tathmini ya gharama halisi za ukarabati wa mifereji il tupeleke
maji hayo shambani. Nimuondoe hofu Mheshimiwa Mbunge
kwamba hatua ya pili itafanyika ili maji hayo yaweze kufika
shambani. (Makofi)

NAIBU SPIKA: Ahsante, Mheshimiwa Flatei.

MHE. FLATElI G. MASSAY: Mheshimiwa Naibu Spika,
ahsante kunipatia nafasi ya kuuliza...

NAIBU SPIKA: Hiyo mikono iko kwenye meza hapo au?
Simama vizuri tu maana usije ukanini... (Kicheko/Makofi)

MHE. FLATElI G. MASSAY: Mheshimiwa Naibu Spika,
ahsante sana kwa kunipa nafasi ya kuuliza swali dogo la
nyongeza.

Kwanza nishukuru sana Mheshimiwa Rais kutupatia
shilingi 711,000,000 kwa Skimu ya Magisa, lakini skimu ile sasa
inakwenda kuharibika kwa sababu ya uchakavu na uliniahidi

kwamba utakuja kufanya ukarabati. Je, ni lini utatekeleza
ahadi ya Serikali ya kufanya ukarabati kwenye Skimu ya
Magisa? (Makofi)

NAIBU SPIKA: Mheshimiwa Waziri.

NAIBU WAZIRI WA KILIMO: Mheshimiwa Naibu Spika,
napenda kujibu swali la Mheshimiwa Flatei Massay, Mbunge
kama ifuatavyo:-

Mheshimiwa Naibu Spika, ni kweli skimu hii inahitaji
ukarabati hasa baada ya kuwa tulituma timu yetu ambayo
imepitia miradi yote na katika bajeti inayokuja, tumepanga
miradi ya ukarabati natumai pia mradi huu ambao
Mheshimiwa Mbunge ameusema utakuwemo katika kazi
hiyo. (Makofi)

NAIBU SPIKA: Mheshimiwa Kunti.

MHE. KUNTI Y. MAJALA: Mheshimiwa Naibu Spika,
nakushukuru kwa nafasi na mimi niweze kumuuliza
Mheshimiwa Waziri swali dogo la nyongeza.

Mheshimiwa Naibu Spika, Skimu ya Umwagiliaji ya
Chinangali ni kati ya skimu kubwa na kongwe katika Mkoa
wa Dodoma na skimu hii Serikali tayari mlikuwa mmeshaanza
suala zima la ukarabati ili wakulima wale waweze kupata
maji kwa ajili ya kukidhi kilimo chao.

Je, ni lini sasa Serikali mtaanza rasmi na kukamilisha
ukarabati wa skimu ile, ili wakulima wetu wa zabibu waweze
kupata tija katika kilimo chao cha zabibu mkoani hapa?
Ahsante.

NAIBU SPIKA: Mheshimiwa Waziri.

NAIBU WAZIRI WA KILIMO: Mheshimiwa Naibu Spika,
napenda kujibu swali la Mheshimiwa Kunti Majala, Mbunge
wa Viti Maalum Mkoa wa Dodoma kama ifuatavyo:-

Mheshimiwa Naibu Spika, ni kweli Skimu ya Chinangali
ni kati ya skimu kubwa ambazo zinazalisha sana zao la zabibu
na Serikali kupitia TARI na Tume ya Taifa ya Umwagiliaji
tuliamua kwa dhati kabisa kuifufua skimu hiyo na hivi sasa
ninavyozungumza kazi inaendelea na tunategemea mwaka
wa fedha ujao kwa maana ya tarehe 1 Julai kazi zitaendelea
kukamilisha skimu hii kubwa ili mwisho wa siku wakulima wa
zabibu wa Dodoma waweze kuzalisha kwa tija na kwa
malengo ambayo tumejiwekea kukuza zao hili la zabibu
Mkoani Dodoma. (Makofi)

NAIBU SPIKA: Ahsante Dkt. Alfred Kimea.

MHE. DKT. ALFRED J. KIMEA: Mheshimiwa Naibu Spika,
nakushukuru kwa kunipa nafasi hii; kwenye Jimbo langu la
Korogwe Mijini tuna skimu kubwa mbili za umwagiliaji Bonde
la Mahenge Nagoo lakini pamoja na Bonde la kwa Mngumi.
Mwaka huu Serikali ilituahidi itatupatia shilingi milioni 600 kwa
ajiliya ukarabati wa Bonde la Mahenge pamoja na Nagoo,
lakini mpaka muda huu ninavyoongea hatujapata hata
shilingi moja kwa ajili ya ukarabati huo.

Je, Serikali inawaambia nini wananchi wa Korogwe
Mijini? (Makofi)

NAIBU SPIKA: Mheshimiwa Waziri.

NAIBU WAZIRI WA KILIMO: Mheshimiwa Naibu Spika,
napenda kujibu swali la Mheshimiwa Dkt. Alfred Kimea,
Mbunge wa Korogwe Mjini kama ifuatavyo:-

Mheshimiwa Naibu Spika, sababu za kwa nini fedha
hazijafika mpaka hivi sasa ni kwamba skimu hizo mbili
alizozisema zinategemea sana Bonde la Bwawa Mkomazi.
Kilichofanyika hivi sasa ni kwamba tumeamua tuanze na zoezi
kubwa la upembuzi yakinifu na usanifu wa Bonde la Mkomazi
kwanza ili baadaye tuweze kuzifikia hizo skimu mbili.
Nimuondoe hofu Mheshimiwa Mbunge kwamba tarehe za
mwanzo kabisa za mwezi wa saba consultant atapatikana
kwa ajili ya Bonde hilo la Mkomazi na baadaye kazi hiyo

ikikamilika tutaendelea na hizo skimu mbiliambazo amezitaja
kwa Mkumbo na ile nyingine. (Makofi)

NAIBU SPIKA: Mheshimiwa Condester.

MHE. CONDESTER M. SICHALWE: Mheshimiwa Naibu
Spika, nakushukuru kwa kunipatia fursa. Skimu ya Umwagiliaji
ya Naming’ong’o iliyoko kwenye makao makuu ya
Halmashauri ya Wilaya ya Momba, Chitete ndio skimu
ambayo tunaitegemea sana katika kuhakikisha wakulima
wetu wanaweza kulima kwa ufasaha.

Je, ni lini Serikali itafanya maboresho ya skimu hii ya
Naming’ong’o ili iweze kuleta tija ukizingatia mwaka huu
hakukuwa na mvua na wakulima wengi wamekausha sana
mpunga?

NAIBU SPIKA: Mheshimiwa Waziri.

NAIBU WAZIRI WA KILIMO: Mheshimiwa Naibu Spika,
napenda kujibu swali la Mheshimiwa Condester, Mbunge
kama ifuatavyo:-

Mheshimiwa Naibu Spika, moja kati ya kazi kubwa
ambayo tumeipa Tume ya Taifa Umwaygiliaji ni kuhakikisha
inazipitia skimu zote nchini Tanzania il kufahamu status yake,
kujau ipi inahitaji marekebisho na ipi ifanyike nini iweze
kuboreshwa. Nimwahidi Mheshimiwa Mbunge na skimu
aliyoitamka tumeweka katika mipango yetu kwa ajili ya
utekelezaji ndani ya Serikali.

NAIBU SPIKA: Mheshimiwa Mwakasaka.

MHE. EMMANUEL A. MWAKASAKA: Mheshimiwa Naibu
Spika, ahsante kwa kunipa na mimi nafasi ya kuuliza swali la
nyongeza.

Skimu ya umwaygiliajiambayo inaendeshwa na umoja
wa umwagiliaji katika Kata ya Magoeko katika Jimbo la
Tabora Mijini ilitengewa fedha mwaka 2022/2023; fedha hizo

sasa zimehamishiwa kwenda wilaya nyingine ya Uyui na
Mheshimiwa Waziri nilishakukabidhi malalamiko hayo. Sijui

wameshachanganyikiwa kwa sasa hivi?
NAIBU SPIKA: Mheshimiwa Wacziri.

NAIBU WAZIRI WA KILIMO: Mheshimiwa Naibu Spika,
napenda kujibu swali la Mheshimiwa Mwakasaka, Mbunge
wa Tabora Mijini kama ifuatavyo:-

Mheshimiwa Naibu Spika, ni kweli Mheshimiwa
Mbunge amewasilisha jambo hili mezani na kwa sababu
amelileta wiki iliyopita tu Alhamisi, naomba anipe muda,
tutakaa mimi na yeye pamoja na tume ili tutafute ufumbuzi
wa kudumu na mwisho wa siku tuweze kuwahudumia
wananchi wote wa Mkoa wa Tabora.

NAIBU SPIKA: Ahsante Mheshimiwa Waziri kwa majibu
mazuri. Waheshimiwa tunaendelea na Mheshimiwa Issaay,
Mbunge wa Mbulu Mijini.

Na. 384
Ujenzi wa Bwawa la Umwagiliaji la Endayaya Tlawi Mbulu

MHE. ZACHARIA P. ISSAAY aliuliza:-

Je, nilini Serikali itaanza kujenga Bwawa la Umwagiliaji
Bonde la Endayaya Tlawi ambapo usanifu wake ulifanyika
mwaka 20077

NAIBU SPIKA: Mheshimiwa Wacziri.
NAIBU WAZIRI WA KILIMO alijibu:-
Mheshimiwa Naibu Spika, kwa niaba ya Waziri wa

Kilimo napenda kujibu swali la Mheshimiwa Zacharia Paulo
Issaay, Mbunge wa Mbulu Mjini kama ifuatavyo:-

Mheshimiwa Naibu Spika, Serikaliimekamilisha usanifu
wa kina wa bwawa la kuvunia maji la Tlawi litakalotumika
katika kilimo cha umwagiliaji na Skimu ya Tlawi yenye ukubwa
wa hekta 650 zilizopo katika wilaya ya Mbulu.

Mheshimiwa Naibu Spika, katika mwaka wa fedha
2022/2023 Serikali imetenga fedha kwa ajili ya ujenzi wa
Bwawa la Tlawi na skimu ambapo taratibu za kumpata
mkandarasi wa ujenzi wa mradi huo zinaendelea.

NAIBU SPIKA: Mheshimiwa Issaay.

MHE. ZACHARIA P. ISSAAY: Mheshimiwa Naibu Spika,
nakushukuru sana, kwanza nichukue nafasi hii kuipongeza
sana Serikali, Mheshimiwa Rais, Mheshimiwa Waziri wa Kilimo
na Naibu wake pamoja na watendaji wa Wizara ya
Umwagiliaji. Kwanza nichukue nafasi hii pia kumwomba
Mheshimiwa Waziri je, ni lini atafanya ziara katika eneo hilo
la skimu ya umwagiliaji?

NAIBU SPIKA: Mheshimiwa Waziri.

NAIBU WAZIRI WA KILIMO: Mheshimiwa Naibu Spika,
napenda kujibu swali la Mheshimiwa Zacharia Paul Issaay,
Mbunge wa Mbulu Mijini, kama ifuatavyo:-

Mheshimiwa Naibu Spika, tunashukuru kwa shukrani
na pongezi. Nimuahidi tu baada ya Bunge la Bajeti
tutakwenda pamoja kuangalia mradi huo.

NAIBU SPIKA: Waheshimiwa tunaendelea Wizara ya
Ujenzi na Uchukuzi, Mheshimiwa Martha Festo Mariki kwa
niaba yake Mheshimiwa Kapufi.
Na. 385

Ajira kwa Vibarua 20 wa Shirika la Reli — Katavi

MHE. SEBASTIAN S. KAPUFI K.n.y. MHE. MARTHA F.
MARIKI aliuliza:-

Je, nilini Serikali itawaaijiri vibarua wapatao 20 ambao
wamefanya kazi Shirika la Reli Mkoa wa Katavi kwa miaka
mitano?

NAIBU SPIKA: Mheshimiwa Waziri.

NAIBU WAZIRI WA UCHUKUZI (MHE. FREDY A.
MWAKIBETE) alijibu:-

Mheshimiwa Naibu Spika, kwa niaba ya Waziri wa
Ujenzi na Uchukuzi naomba kujibu swali la Mheshimiwa
Martha Festo Mariki, Mbunge wa Viti Maalum, Mkoa wa
Katavi kama ifuatavyo:-

Mheshimiwa Naibu Spika, Serikali inatambua
mchango uliofanywa na vijana wa Kitanzania ambao
wamekuwa wakishiriki kikamilifu katika utekelezaji wa miradi
ya reli ikiwemo ukarabati wa njia ya reli katika Mkoa wa
Katavi.

Mheshimiwa Naibu Spika, Serikali kupitia Shirika la Reli
Tanzania inaendelea kuwatumia vijana hao katika miradi
mbalimbali ya ujenzi na ukarabati wa njia ya reli naimekuwa
ikiwahimiza vijana hao kujiendeleza ili kuwa na sifa ya
kuajiriwa katika utumishi wa umma kwa kuzingatia Sera ya
Menejimenti na Ajira katika Utumishi wa Umma. Kupitia
utaratibu huo vibarua wawili wamejiendeleza na kuajiriwa
na wengine wanaendelea kuhamasishwa.

NAIBU SPIKA: Mheshimiwa Kapufi.

MHE. SEBASTIAN S. KAPUFI: Mheshimiwa Naibu Spika,
nakushukuru ninalo swali moja dogo la nyongeza.

Mheshimiwa Naibu spika, naipongeza Serikali kwa
majibu yake mazuri na kwa kuwa Serikali imekiri kwamba
vijana hawa wamekuwa wakifanya kazi nzuri nafahamu
wapo ambao walifanya toka enzi za TRL. Je, Serikaliinasema
nini katika kuzingatia mafao yao wakati wa kuajiri?

NAIBU SPIKA: Mheshimiwa Waziri.

NAIBU WAZIRI WA UCHUKUZI (MHE. FREDY A.
MWAKIBETE): Mheshimiwa Naibu Spika, ahsante na napenda
kujibu swali moja la nyongeza la Mheshimiwa Kapufi, Mbunge
wa Mpanda Mijini kama ifuatavyo:-

Mheshimiwa Naibu Spika, kwa niaba ya Serikali
nipokee hizo pongezi za Mheshimiwa Mbunge na nipende
kujibu swali lake la nyogeza kuhusu namna ambavyo Serikali
inazingatia hawa vibarua kwa ajili ya maslahi yao.

Mheshimiwa Naibu Spika, kama nilivyokwisha kusema
kwenye jibu langu la msingi kwamba Serikali kupitia Waraka
Namba Moja wa mwaka 2004 wa Utumishi wa Umma
kwamba anayestahiki ama anastahili kuajiriwa katika ajira
za kudumu inatakiwa awe amemaliza kidato cha nne, na
hawa kwa kuwa wako darasa la saba na wengine
hawajamaliza tunaendelea kuwashawishi na kuwashauri na
kupitia Shirika letu la Reli nchini tutaendelea pia
kuwaendeleza ili wafikie hicho kiwango na hatimaye
kuaijiri.

NAIBU SPIKA: Asante kwa majibu mazuri. Waheshimiwa
tunaendelea Mheshimiwa Conchesta Rwamlaza.

Na. 386
Matengenezo ya Barabara ya Kyabalamba - Bukoba
MHE. CONCHESTA L. RWAMLAZA aliuliza:-
Je, kuna juhudi gani za kufanya matengenezo ya
kudumu katika eneo la Kyabalamba lillopo kati ya Kata za
Rubale na Izimbya-Bukoba?

NAIBU SPIKA: Mheshimiwa Waziri wa Ujenzi.

NAIBU WAZIRI WA UJENZI (MHE. ENG. GODFREY K.
MSONGWE) alijibu:-

Mheshimiwa Naibu Spika, kwa niaba ya Waziri wa
Ujenzi na Uchukuzi napenda kujibu swali la Mheshimiwa
Conchesta Leonce Rwamlaza, Mbunge wa Viti Maalum
kama ifuatavyo:-

Mheshimiwa Naibu Spika, Serikali kupitia Wakala wa
Barabara Tanzania (TANROADS) imeendelea kuinua tuta la
barabara eneo la Kyabalamba kwa kifusi cha mawe na
kujenga madaraja madogo manne. Hadi sasa tuta la mita
400 na madaraja mawili yamekamilika na kazi itaendelea
mwaka wa fedha wa 2022/2023. Ahsante.

NAIBU SPIKA: Mheshimiwa Rwamlaza.

MHE. CONCHESTA L. RWAMLAZA: Mheshimiwa Naibu
Spika, ahsante ninayo maswali mawili ya nyongeza.

Mheshimiwa Naibu Spika, pamoja na kazi ambayo
imetajwa kufanyika lakini katika mvua za masika ambazo
zimenyesha na kumalizika juzi hili eneo lilibomoka maiji
yakafurika na magari yakashindwa kupita.

Sasa swali langu liko hivi bila shaka huyu mkandarasi
aliyefanya kazi hiyo alilipwa; je, Serikali ilijiridhisha kabla ya
kumlipa mkandarasi kwa kazi aliyofanya?

Mheshimiwa Naibu Spika, swali langu la pili; eneo hili
ni eneo la Tingatinga na ni la miaka mingi, je, Serikali haioni
haja kwamba panastahili kufanyika upembuzi yakinifu makini
na kwa kutumia wataalamu makini ili eneo hili liweze
kutengenezwa kwa ufanisi?

NAIBU SPIKA: Mheshimiwa Waziri.

NAIBU WAZIRI WA UJENZI (MHE. ENG. GODFREY K.
MSONGWE): Mheshimiwa Naibu Spika, napenda kujibu swali
la nyongeza la Mheshimiwa Rwamlaza, Mbunge wa Viti
Maalum, kama ifuatavyo:-

Mheshimiwa Naibu Spika, kabla ya kufanya malipo
yoyote lazima Serikali ijiridhishe kwamba kazi iliyofanyika
inahitaji malipo. Lakini nataka nimhakikishie Mheshimiwa
Mbunge kwamba kipindi cha mvua hata nyumba kama hii
inaweza ikaondolewa na mvua. Kwa hiyo, suala la mvua ni
suala lingine, lakini nachotaka kumwakikishia Mheshimiwa
Mbunge kwamba tathminiilifanyika na kazi ilikuwa imefanyika
lakini mvua inaponyesha haiwezi ikaondoa kitu chochote.

Mheshimiwa Naibu Spika, suala la pili kwa kuwa
tathmini ilifanyika na eneo tunalojenga tuta walishafanya
tathmini. Kwa hiyo tuna uhakika kwamba tutaendelea
kuliinua hilo tuta na ndio maana tunaongeza madaraja na
kuinua tuta ili eneo hilo ambalo Mheshimiwa Mbunge
anafahamu ni swamp area tuta lazima liinuliwe na ndio
maana tumeongeza madaraja ili yaweze kupitisha maiji
yasiweze kukwama, ahsante.

NAIBU SPIKA: Ahsante Mheshimiwa Kehinzile.

MHE. DAVID M. KIHENZILE: Mheshimiwa Naibu Spika,
barabara ya Mbeya kwenda mpaka Dar es Salaam eneo la
changarawe maarufu kama Jinja wakati wote limekuwa
likisababisha ajali na kuuwa Watanzania walio wengi; na hivi
majuzi Watanzania takribani 20 walifariki. Serikali ina mkakati
gani kufanya tathmini hata ikibidi matengenezo kuhakikisha
kwamba eneo lile haliendelei kuchukua roho za watu ambao
hawana hatia?

NAIBU SPIKA: Mheshimiwa Waziri.

NAIBU WAZIRI WA UJENZI (MHE. ENG. GODFREY K.
MSONGWE): Mheshimiwa Naibu Spika, kwanza nichukue
nafasi hii kutoa pole kwa wananchi wengi ambao siku za
karibuni tumesikia wamepoteza maisha katika eneo hilo la
Majinja katika Wilaya ya Mufindi.

Mheshimiwa Naibu Spika, kutokana na ukweli
kwamba eneo hili imeendelea kusababisha ajali nyingi
Wizara ya Ujenzi na Uchukuzi imeshawaagiza makao makuu

43



NAKALA MTANDAO (ONLINE HANSARD)

TANROADS pamoja na TANROADS Mkoa wa Iringa kuunda
timu ambayo itakwenda kufanya study kujua tatizo ni nini
ambalo limeendelea kusababisha ajali katika eneo hilo, ili
kama ni suala la utaalamu kwa maana ya miundombinu ya
barabara timu hiyo iweze kuishauri Serikali nini kifanyike ili
kuondokana na ajali kama zinasababishwa na namna yoyote
ya barabara.

Mheshimiwa Naibu Spika, lakini kwa hatua za haraka
tumewaagiza TANROADS Mkoa wa Iringa waweze kuweka
alama nyingi za kutoa tahadhari kwamba eneo hili ni hatari
ikiwa ni kuona pia uwezekano kama wanaweza kuongeza
matuta ili kupunguza ajali ikiwa hiyo ni hatua za muda mfupi,
ahsante.

NAIBU SPIKA: Mheshimiwa Iddi Kassim, ajiandae
Mafuwe.

MHE. IDDI K. IDDI: Mheshimiwa Naibu Spika, ahsante;
barabarainayotoka Ntobo - Busangi mpaka Didia kwa muda
mrefu imekuwa haina matengenezo. Sasa nilitaka kufahamu
ni lini Serikali itaweza kuweka matengenezo ya kudumu
kwenye barabara hii?

NAIBU SPIKA: Mheshimiwa Waziri.

NAIBU WAZIRI WA UJENZI (MHE. ENG. GODFREY K.
MSONGWE): Mheshimiwa Naibu Spika, bahati mbaya swali
la Mheshimiwa |ddi Kassim sijasikia barabara aliyoitaja
ningeomba aweze kurudia ile barabara aliyotaja ili niweze
kumijibu vizuri.

NAIBU SPIKA: Mheshimiwa Kassim rudia tena swali lako.

MHE. IDDI K. IDDI: Mheshimiwa Naibu Spika, ahsante,
barabara inayotoka Ntobo - Busangi, Ngaya mpaka Didia,
Shinyanga. Nilitaka kufahamu ni lini Serikali itaenda kujenga
matengenezo ya kudumu kwenye barabara hii?

NAIBU SPIKA: Mheshimiwa Waziri.

NAIBU WAZIRI WA UJENZI (MHE. ENG. GODFREY K.
MSONGWE): Mheshimiwa Naibu Spika, ahsante na napenda
kujibu swali la nyongeza la Mheshimiwa Iddi Kassim, Mbunge
wa Msalala kama ifuatavyo:-

Mheshimiwa Naibu Spika, barabara aliyoitaja
imetengewa fedha kwa mwaka wa fedha unaokuja kwa aijili
ya matengenezo ya barabara hiyo kwa mwaka huo
unaokuja. Kwa hiyo, nina hakika katika mwaka unaokuja
barabara hiyo itatengenezwa na tutahakikisha kwamba
pengine yale maeneo yote ambayo hayapitiki ndio
yanayopewa kipaumbele katika matengenezo hayo.
Ahsante.

NAIBU SPIKA: Mheshimiwa Mafuwe, ajiandae
Mheshimiwa Justin.

MHE. SAASHISHA E. MAFUWE: Mheshimiwa Naibu Spika,
ahsante kwa kuniona; Serikali ilianzisha mchakato wa kujenga
daraja jipya la Kikafu, na tayari kwa muda mrefu sana ilifanya
tathmini kwa wananchi kupisha maeneo yao ili daraja hilo
liweze kujengwa.

Swali langu ni lini Serikali italipa fidia wananchi wale
waliofanyiwa tathmini na kuanza ujenzi wa daraja la
Kikafu?

NAIBU SPIKA: Mheshimiwa Waziri.

NAIBU WAZIRI WA UJENZI (MHE. ENG. GODFREY K.
MSONGWE): Mheshimiwa Naibu Spika, ahsante, napenda
kujibu swali la nyongeza la Mheshimiwa Saashisha Mafuwe,
Mbunge wa Hai kama ifuatavyo:-

Mheshimiwa Naibu Spika, barabara ambayo anaitaja
daraja liko kwenye barabara kuu ya Arusha - Moshi kwenda
Holili, na daraja hili lipo kwenye mpango katika bajetiambayo
tumeshaipitisha. Kabla ya kuanza ujenzi naomba
nimhakikishie Mheshimiwa Mbunge kwamba kipaumbele
kitakuwa ni kwanza kuwalipa wananchi ambao wanapisha

daraja hili kwa sababu tunalihamisha kabisa lilipokuwa na
kulipeleka sehemu nyingine, ahsante.

NAIBU SPIKA: Mheshimiwa Justin.

MHE. JUSTIN L. NYAMOGA: Mheshimiwa Naibu Spika,
nakushukuru kwa kuniona, barabara ya kutoka Dar es Salaam
hadi Mbeya eneo la Mlima Kitonga limekuwa na ajali nyingi
na mara nyingi kuziba barabara hiyo na kusimamisha shughuli
za kiuchumi kwenye nchi yetu. (Makofi)

Ni lini sasa Serikali itafanya utaratibu au kuipanua
barabara ile au kuangalia njia mbadala ili shughuli za
kiuchumi zisisimame wakati kunapotokea ajali kwenye eneo
lile?

NAIBU SPIKA: Mheshimiwa Waziri.

NAIBU WAZIRI WA UJENZI (MHE. ENG. GODFREY K.
MSONGWE): Mheshimiwa Naibu Spika, ahsante na napenda
kujibu swali la nyongeza la Mheshimiwa Justin Nyamoga,
Mbunge wa Kilolo kama ifuatavyo:-

Mheshimiwa Naibu Spika, ni kweli eneo la Kitonga ni
eneo lenye barabara ambayo ina miinuko na kona kali na
Serikaliimeendelea kulifanyia matengenezo ikiwa ni pamoja
na kujenga zege, kuondoa kona na kuipanua ile barabaraili
kuhakikisha kwamba magari mengi na hasa ambayo ni malori
yanapishana kwa urabhisi.

Suala lingine ambalo sasa tunafikiria ni kuimarisha
barabara ambayo niya bypass ili kunapotokea changamoto
na barabara ikiziba basi magari hayo yaweze kupita njia ya
bypass, ahsante.

NAIBU SPIKA: Ahsante Mheshimiwa kwa majibu
mazuri.

Waheshimiwa maswali yetu yamekwisha sasa ni
matangazo ya wageni; wageni waliopo Jukwaa la Spika,

Ndugu Herene Bob Nation, Mfadhili wa Jimbo la Kalenga
kutoka Canada, karibu sana Tanzania. (Makofi)

Waheshimiwa Wabunge, Bi Herene ameshawabhi
kufanya kazi Tanzania kuanzia mwaka 1968 mpaka 1972
akiwa katika Maktaba Kuu ya Tanzania na sasa hiviamekuwa
mwananchi wa Kalenga sababu miradi mingi ya Kalenga
hasa ya maji mpaka mabilioni ya pesa anatoa zake
mwenyewe kusaidia wananchi wa eneo lile. (Makofi)

Kwa hiyo inaonyesha mapenzi yake kwa wananchi
wa Tanzania. Amefuatana na Ndugu Alex Gaudensio
Malangalila, Diwani wa Kata ya Lyamugungwe, karibu
Mheshimiwa Diwani. (Makofi)

Waheshimiwa Wabunge, wako wageni mbalimbali
wa Waheshimiwa Wabunge, waliotembelea Bunge
wasimame kwa pamoja, karibuni sana. (Makofi)

Wageni wa Jukwaa la Spika mnaweza mkakaa.

Wageni waliotembelea Bunge kwa ajili ya mafunzo;
ni skauti 30 kutoka Mkoa wa Dodoma, karibuni. (Makofi)

Wanafunzi 40 wa Chuo Kikuu cha St. John kutoka
Dodoma, karibuni sana. (Makofi)

Waheshimiwa Wabunge, Katibu wa Bunge
anawatangazia Waheshimiwa Wabunge kuwa kutakuwa na
semina kwa ajili ya Wabunge wote leo Jumatatu tarehe 13
Juni, 2022 saa saba mchana katika Ukumbi wa Pius Msekwa.
Semina hiyo imeandaliwa na Ofisi ya Bunge ambapo mtoa
mada kutoka Chuo cha Diplomasia kueleza masuala
mbaliambali ya diplomasi na itifaki. Waheshimiwa Wabunge
mnasisitizwa kuhudhuria semina hiyo muhimu. (Makofi)

Mwenyekiti wa Bunge Sport Club Mheshimiwa
Tarimba Abbas anaomba kuwatangazia Waheshimiwa
Wabunge matokeo ya mechi wa mpira wa miguu uliochezwa
siku ya Jumamosi tarehe 11 Juni kati ya Bunge Sports Club na

Mbeya City Veteran. Bunge Sports Club 3 na Mbeya City
Veteran 3 na nyota wa mchezo huo alikuwa ni Mheshimiwa
Nichodemas Maganga. (Makofi/Kicheko)

Uongozi wa Bunge Sports Club unawashukuru
Waheshimiwa Wabunge na wananchi kwa ujumla
kwa namna wanavyoiunga mkono Bunge Sports Club.
(Makofi)

Mheshimiwa Shangazi ambaye ni Katibu wa Bunge
wa Chama cha Mapinduzi ndani ya Bunge letu tukufu,
anawatangazia Wabunge wa Chama cha Mapinduzi kikao
cha Wabunge wote katika Ukumbi wa Pius Msekwa mara
baada ya kuahirishwa shughuli za Bunge asubuhi hii.

Waheshimiwa Wabunge, tumeona katika mijadala
mbalimbali ndani ya Bunge letu, Waheshimiwa Wabunge
wengi tuna tabia ya kusitisha mchangiaji kwa kutoa
taarifa, na taarifa nyingi kwa kweli hazina msingi wa taarifa.
(Makofi)

Mna tabia kuharibu flow ya mtu alipewa muda mfupi
kuchangia mambo ya msingi ya Jimbo lake, halafu wewe
unasimama taarifa, tena unakuwa king’ang’anizi taarifa,
taarifa, halafu unasimama unasema hata jimboni kwangu
ndiyo hivyo hivyo. Kanuni zetu haziruhusu, Kanuni ya 77;
Mbunge yeyote anaweza kusimama mahali pake na kusema
taarifa na kwa ruhusa ya Spika. Ukishasema taarifa unakaa
kimya, usianze taarifa, taarifa, unamtoa mwenzio kwenye reli.
(Makofi)

Waheshimiwa Wabunge, kwa hiyo wewe kama una
taarifa tunaingia kwenye Bajeti Kuu na wewe utapata nafasi
ya kuchangia yako na kuyasema kwa wananchi wako, na
tutatumia Kanuni, Kanuniya 84(1)(a) kwenye Bunge letu kuna
makosa, utovu mkubwa wa nidhamu ambao ni Kanuniya 84
na utovu wa nidhamu uliyokithiri Kanuni ya 85. Kanuni ya
84(1)(a); Mbunge atakayetenda kosa la utovu mkubwa wa
nidhamu ikiwa atapuuza maamuzi au maelekezo ya Spika
au Mwenyekiti wa Kamati.

Kwa hiyo, unaposimama taarifa na mimi nikikutizama
sikupi nafasi na ukiendelea unapuuza maamuazi.
Tumeelewana? Kuanzia mjadala wa Bajeti Kuu hapatakuwa
tena na taarifa za mchezo humu ndani. Na mmeona hivi
karibuni Wabunge wenyewe wanalalamika mnaingilia flow
zao za kuchangia. (Makofi)

Kwa hiyo niwaombe Waheshimiwa Wabunge
tuzingatie maelekezo ya kiti, kwa taarifa nyingi zimekuwa
nyingi si taarifa za maana bali taarifa tu za kupoteza muda
au za kumtoa Mbunge kwenye reli. (Makofi)

Waheshimiwa Wabunge, niwashukuru na
tunaendelea kufanya mchakato wa Bajeti Kuu kwa wale
wajumbe wote ambao wapo wataendelea na kazi hiyo.

Sasa naahirisha shughuli za Bunge mpaka kesho saa
tatu asubuhi.

(Saa 4.36 Asubuhi Bunge lilihahirishwa hadi Siku ya Jumanne,
Tarehe 14 Juni, 2022 Saa Tatu Asubuhi

